
Formáli 

Hvernig get ég sem kennari stuðlað að aukinni vellíðan og árangursríkara námi fyrir 

nemendur? Þessarar spurningar hef ég spurt sjálfa mig í nokkur ár; því var ekki við öðru 

Erlendssyni og Önnubellu Albertsdóttur, fyrir ómetanlegan stuðning sem þau hafa veitt 

mér og fjölskyldu minni á námstímanum. Síðast en ekki síst þakka ég þeim frábæru 

kennurum sem hafa kennt mér fram að þessu; ég ætla mér að standa vörð um mína 

fagmennsku, þökk sé ykkur.  

Þetta lokaverkefni er samið af mér undirritaðri. Ég hef kynnt mér Vísindasiðareglur 

Háskóla Íslands. Ég hef gætt viðmiða um siðferði í rannsóknum og fyllstu ráðvendni í 

öflun og miðlun upplýsinga og túlkun niðurstaðna. Ég vísa til alls efnis sem ég hef sótt til 

annarra eða fyrri eigin verka, hvort sem um er að ræða ábendingar, myndir, efni eða 

orðalag. Ég þakka öllum sem lagt hafa mér lið með einum eða öðrum hætti en ber sjálf 

Ágrip 

Lengi hefur það verið eitt meginhlutverk grunnskóla að búa nemendur undir þátttöku í 

lýðræðisþjóðfélagi. Tilgangur rannsóknarinnar var að ég lærði að efla hæfni nemenda til 

aukinnar þátttöku í skólastarfi. Markmiðið var að reyna að draga fram mynd af hvernig 

þátttaka nemenda birtist í skólastarfinu og að sýna að það ber árangur en veldur ekki 

stjórnleysi ef nemendum er leyft að hafa raddir og þar með áhrif. 

Rannsóknarspurningin var: Hvað þarf að hafa í huga þegar markmiðið er að auka 

þátttöku nemenda í skólastarfi? Fræðilegur rammi rannsóknarinnar var byggður á 

hugmyndafræði um lýðræði í skólastarfi, fjölgreindir og fagmennsku kennara. 

Rannsóknin var gerð á vorönn 2017. Til að nálgast viðfangsefnið var gerð 

vettvangsrannsókn í einum skóla en samkvæmt stefnu hans er hann lýðræðislegur. 

Kannað var hvernig þátttaka nemenda í skólastarfi birtist í þeim skóla og sótt var einn 

kynningarfund með einum stjórnanda skólans. Einnig var tekið viðtal við einn kennara, 

sem starfar við skólann, sem varpaði meira ljósi á starfshætti kennaranna og greindi frá 

í hvaða mynd þátttaka nemenda birtist í skólastarfi og hver viðhorf hans væru til 

aukinnar þátttöku nemenda í skólastarfi. Helstu niðurstöður rannsóknarinnar voru: að 

auka hæfni nemenda til þátttöku er gert með því að efla hæfni þeirra, eins og 

félagsfærni, virðingu og ábyrgð. Einnig þurfa raddir nemenda að heyrast til að þeim 

finnist þeir vera hluti af heild og að þau geti haft áhrif með þátttöku í skólastarfi. Enn 

fremur þarf að vera skýr rammi utan um skólastarf og væntingar til nemenda þurfa að 

vera skýrar svo að ekki verði stjórnleysi. Viðhorf kennara þurfa að vera opin og 

sveigjanleg gagnvart þeim fjölbreytta nemendahóp sem þeir hafa á sinni könnu. Þessir 

þættir geta að líkindum aukið vellíðan og ýtt undir árangursríkara nám nemenda. 

Ofangreindir þættir stuðla allir að þátttöku nemenda í skólastarfi. Það er mín von að 

rannsóknin veiti ákveðna innsýn í þátttöku nemenda í skólastarfi hvað sé gert til að efla 

öryggi þeirra með lýðræðislegum vinnubrögðum. Enn fremur að það eigi að fagna 

fjölbreytileikanum, mikilvægt er að átta sig á að það eru ekki allir eins. Það er gott fyrir 

skóla að nemendur læri um lýðræðisleg gildi, nemendur verða enn verðmætari 

meðlimir í lýðræðisþjóðfélagi. Mín stærsta von er að ég muni kenna til árangurs en ekki 

stjórnleysis.  

Abstract 

„Everybody has got something to say“  

Diverse student groups, student participation and teacher professionalism encourages 

democratic values. 

One of the principal roles of primary schools has long been to prepare students for 

their future participation in a democratic society. The purpose of this research was to 

explore how, as a teacher, I can support students in becoming active learners and 

participants in schools and enhance my competence. The aim was to draw a picture of 

how student participation is reflected in school practices and to identify the benefits of 

giving students a voice. Research question was: What must be considered when the 

goal is to increase the participation of students in schools? The theoretical background 

was based on the ideas of democracy in education, theory of multiple intelligences and 

teacher professionalism. The research was conducted in the spring of 2017 in one 

primary school that emphasises democracy in its policy. Data was collected through 

two observations; an introductory meeting with one of the school principals and a 

general meeting where all students and teachers came together to discuss several 

school related issues. These observations were followed by an interview with one 

teacher in the school, who shed more light on the teaching practices and forms of 

student participation in the school and expressed her attitude toward increased 

student participation. The main findings of the study suggest that participation of 

students in school can be enhanced by nurturing their social skills, respect and 

responsibility. Students' voices should be heard so that they experience being part of 

the school community and having influence. Furthermore, framework for school 

practices and expectations for students shall be clearly articulated to prevent any 

disorder. Teachers should be open and flexible toward diverse student groups. All the 

above factors are likely to enhance well-being and successful learning of students and 

thus, contribute to their increased participation in schools. This study provides an 

insight into how democracy can work in schools and emphasises its importance not 

only in schools, but also for the society as a whole. By learning democratic values 

students can become more informed members of the society.  

1 Inngangur  

Í grunnskólum hefur um langt skeið verið lögð áhersla á að efla hæfni nemenda undir 

virka þátttöku í lýðræðislegu þjóðfélagi. Til að gera svo þarf að hafa taka mið af 

grunnþáttum menntunar sem eru sex: sjálfbærni, sköpun, heilbrigði og velferð, 

jafnrétti, læsi og lýðræði og mannréttindi. Þeir eru notaðir sem leiðarljós við 

námskrárgerð í skólum. Allir tengjast þeir innbyrðis og eru háðir hver öðrum. Þeir eiga 

að móta framtíðarsýn og draga fram mikilvægi þess að taka virkan þátt í samfélaginu og 

hafa þannig áhrif á það (Aðalnámskrá grunnskóla, 2013). Ef nemendur fá reynslu af 

þátttöku mun sannfæring fylgja um eigin virkni og eigin getu. Skólar þurfa að þróa 

hæfni nemenda til þátttöku í lýðræðislegum samskiptum og aðgerðum (Jörgensen, 

2004; Wolfgang Edelstein, 2010).  

Það er von mín að þessi ritgerð varpi ljósi á hvað getur talist þátttaka nemenda í 

skólastarfi og hvað kennarar geta gert sem fagmenn til að styrkja hæfni þeirra til 

þátttöku í skólastarfi og áframhaldandi vegferð í lífinu. Með því að stuðla að félagsfærni 

nemenda má skapa þeim tækifæri til virkrar þátttöku í skólastarfi. Ef félagsfærni 

nemenda er efld á markvissan hátt, ýtir það undir jákvæðan skólabrag sem 

endurspeglast í lýðræðislegum vinnubrögðum, samstarfi og samvinnu. Ef félagsfærni 

nemenda styrkist og þroskast mun það verða góður grunnur að lífshamingju og 

lífsfyllingu hvers einstaklings (Aðalnámskrá grunnskóla, 2013). 

Fræðilegur grunnur rannsóknarinnar byggir á hugmyndum Johns Dewey (2000) sem 

hélt því fram að einstaklingar þyrftu að rækta með sér lýðræðislegt hugarfar. Hann taldi 

skólana vera best til þess fallna að koma til móts við þær kröfur. Þrátt fyrir að skólinn sé 

hluti af lífinu að mati Deweys (1897), geta skólar undirbúið einstaklinga enn frekar undir 

líf í lýðræðisþjóðfélagi og að læra til að vera virkir þátttakendur í stað þess að vera 

einungis áhorfendur (Dewey, 2000). Einnig er litið til fjölgreindarkenningar Howards 

Gardner, hún er mikilvæg í ljósi þess að við erum öll mismunandi. Þrátt fyrir að vera fær 

um að læra flest allt liggur ekki allt svo auðveldlega fyrir og getur það skapað togstreitu 

ef nemandi er til dæmis látinn vinna verkefni með aðferð sem hentar ekki (Gardner, 

1999). Í menntun eins og lífinu eigum við að vera þátttakendur. 

Til að hafa opinn huga gagnvart því að við erum öll mismunandi þarf kennari að gera 

ráð fyrir því að hann sem fagmaður þurfi að finna nám sem hæfir hverjum og einum 

nemanda hverju sinni. Kennari getur stuðlað að virkri þátttöku nemenda með því að 

skapa námsumhverfi þar sem raddir nemenda fá að heyrast, þeir taka ábyrgð á eigin 

námi, tilheyra hópnum og hafa áhrif.  

1.1 Markmið og rannsóknarspurning 

Rannsóknin felur í sér að kanna hvernig þátttaka nemenda birtist í skólastarfi. 

Markmiðið er að draga fram mynd af því og kanna hvaða áhrif það hefur þegar 

nemendur hafa rödd.  

Rannsóknarspurningin er: Hvað þarf að hafa í huga þegar markmiðið er að auka 

þátttöku nemenda í skólastarfi? 

1.2 Kveikjan að rannsókninni 

Í Aðalnámskrá grunnskóla (2013) segir að í byrjun 21. aldar hafa orðið breytingar í 

íslensku samfélagi sem hafa áhrif á skólakerfið og um leið á nám nemenda og störf 

kennara (Aðalnámskrá grunnskóla, 2013). Sífellt er meiri áhersla lögð á lýðræði í 

skólastarfi. Ef miða má við rannsóknir, sem hafa verið gerðar á birtingarmyndum 

lýðræðis í skólastarfi, virðist það vera skammt á veg komið í íslenskum skólum (Bæring 

Jón Breiðfjörð Guðmundsson, 2016; Gerður G. Óskarsdóttir, 2014, Helga Helgadóttir, 

2015). Í 2. grein grunnskólalaga er fjallað um hlutverk grunnskóla en þar segir að stuðla 

skuli að alhliða þroska allra nemenda og þátttöku þeirra í lýðræðisþjóðfélagi sem er í 

sífelldri þróun og starfshættir eiga að mótast af lýðræðislegu samstarfi (Lög um 

grunnskóla nr. 91/2008).  

Lýðræðislegt samstarf er byggt á virkni og ákvörðunartöku nemenda og kennara. Þó 

að það sé flókið þá er mikilvægt að fjalla um það. Í þessari ritgerð legg ég áherslu á að 

skoða þátttöku nemenda í skólastarfi. Einnig verður fjallað um hvað kennari getur gert 

til að stuðla að frekari einstaklingsþróun nemenda, til dæmis að taka meiri ábyrgð og 

læra sjálfstæð og skapandi vinnubrögð, gagnrýna hugsun, samvinnu og samskipti. Afar 

áríðandi er að kennarar sem fagmenn kunni skil á þeim stefnum og straumum sem eru 

mest áberandi í umræðu um skólamál nú á dögum þó að það sé til þess eins að þróa sig 

áfram í starfi.  

Ef kennarar fá ekki tækifæri til starfsþróunar til að afla sér þekkingar á hvað sé 

ætlast til af þeim í námi á 21. öldinni mun framkvæmdin við breytingar í menntun verða 

hæg leið til betrumbóta. Til að ég skilji til hvers er ætlast af mér sem kennara þarf ég að 

afla mér upplýsinga um hvað felst í menntun sem er í senn einstaklingsmiðuð og 

samfélagsmiðuð (Aðalnámskrá grunnskóla, 2013), enn fremur þarf ég að sjá það í 

framkvæmd. Í rannsókn Helgu Helgadóttur (2015) létu kennarar í ljós áhyggjur að 

lýðræði í skólastarfi gæti haft í för með sér stjórnleysi, það er að segja ef börnin fá að 

ráða öllu og þurfa ekki fylgja neinum reglum né hafa ábyrgð (Helga Helgadóttir, 2015). 

Þessi skoðun hefur setið eftir í huga mínum og þess vegna finnst mér mikilvægt að efla 

trú mína á nemendum og bera virðingu fyrir skoðunum þeirra og áhrifum sem þau 

kunna að hafa. Enn fremur að reyna sýna fram á það að ekki verði stjórnleysi ef 

leiðtogahæfni og skipulag kennara og stjórnenda sé gott og nemendur verði að virkum 

þátttakendum í öllu skólastarfi. 

1.3 Uppbygging ritgerðar 

Ritgerðin skiptist í sex kafla. Í innganginum er sagt frá rannsóknarefninu og ástæðunni 

fyrir valinu á því. Annar kafli snýr að þeim forsendum og fræðilega bakgrunni sem ég 

þurfti að hafa til hliðsjónar við rannsóknina. Í honum er fjallað um opinbera 

menntastefnu grunnskóla á Íslandi, réttindi barna og Barnasáttmála Sameinuðu 

þjóðanna. Í kaflanum er einnig rætt um lýðræði í skólastarfi með hugmyndafræði Johns 

Dewey að leiðarljósi, greint frá fjölgreindarkenningu Howards Gardners og farið ítarlega 

yfir hugmyndir um fagmennsku og hlutverk kennara. Í þriðja kafla er fjallað um 

aðferðafræði rannsóknarinnar og rannsóknaraðferðina, tilgang og markmið 

rannsóknarinnar og rannsóknarspurninguna. Einnig er sagt frá gagnaöflun, hvernig 

gagnagreining fór fram og rætt um siðferðileg atriði er tengjast rannsókninni. Í fjórða 

kafla er greint frá niðurstöðunum og gerð grein fyrir gögnunum sem söfnuðust, en þeir 

flokkar, sem birtust í gagnagreiningunni voru: Áhrif nemenda á skólastarfið í gegnum 

þátttöku, viðhorf kennara, félagsfærni og fjölbreytileiki. Í fimmta kafla er umræða um 

rannsóknina þar sem leitast er við að bera saman þá umfjöllun, sem kemur fram í 

fræðilega hluta verkefnisins, og í niðurstöðunum. Í sjötta og síðasta kaflanum eru 

lokaorð.  

2 Forsendur og fræðileg umgjörð 

Í þessum kafla verður fjallað um nemendur, kennara og skóla í tengslum við hugmyndir 

um lýðræði í skóalstarfi og hvernig það birtist í lögum, reglum, fræðilegum textum og 

rannsóknum. Stuðst verður við Lög um grunnskóla (2008) og Aðalnámskrá grunnskóla 

(2013). Aðalnámskrá grunnskóla (2013) útfærir nánar þá menntastefnu sem felst í 

lögunum. Hlutverk hennar er margþætt, meðal annars birtir hún menntastefnu 

stjórnvalda, námsframboð og námskröfur. Skólar og starfsmenn skólanna eiga að fylgja 

ákvæðum hennar við skipulagningu skólastarfs. Hún á einnig að tryggja börnum og 

ungmennum góðar aðstæður til náms í samræmi við núgildandi lög um grunnskóla 

(Aðalnámskrá grunnskóla, 2013). Í kaflanum verður einnig áhersla lögð á Barnasáttmála 

Sameinuðu þjóðanna og mikilvægi hans er kemur að réttindum barnsins. Hin fræðilega 

umgjörð byggir á hugmyndum Johns Dewey um lýðræði og menntun. Einnig er stuðst 

við fjölgreindarkenningu Howards Gardner. Fjallað verður um fagmennsku kennara og 

stuðst við hugmyndir Sigurðar Kristinssonar, Hafdísar Guðjónsdóttur og Carols Ann 

Tomlinsons. 

 

2.1 Nemendur 

Nemendur eiga að læra í skólum það sem lífið býður uppá, öll menntun byggir á 

þátttöku þeirra og hún byrjar við fæðingu hans. Nemendur er samfélagsþegnar í dag og 

í framtíðinni þar af er menntun lífið en ekki undirbúningur fyrir það (Dewey, 1897). 

Hann byrjar að fá hugmyndir, tilfinningar og hæfni til að mynda sér skoðanir. Nemendur 

halda svo áfram í sinni einstaklingsþróun sem verður til þess að þeir efla með sér enn 

meiri hæfni til að lifa með öðrum í lýðræðisþjóðfélagi (Dewey 1897).  

Mikilvægt er að hlusta eftir röddum nemenda og óskum um að vilja hafa áhrif. Því 

miður hafa réttindi barna ekki ávallt verið virt. Það var ekki fyrr en í kjölfar grófra 

mannréttindabrota á börnum í síðari heimsstyrjöldinni að ákveðið var að gera eitthvað 

til að vernda börn (Barnasáttmáli Sameinuðu þjóðanna, 1992).  

Flest ríki voru sammála um að þróa réttindi barna á alþjóðlegum vettvangi og veita 

börnum mun betri vernd en hafði verið (Barnasáttmáli Sameinuðu þjóðanna, 1992). 

Samningur Sameinuðu þjóðanna um réttindi barnsins er oftast nefndur 

Barnasáttmálinn í daglegu tali. Hann var fullbúinn til undirritunar og fullgildingar 20 

nóvember, 1989. Á Íslandi var hann fullgiltur árið 1992. Ísland er þar með orðið 

skuldbundið að þjóðarétti til uppfylla ákvæði sáttmálans og virða þau. Barnasáttmálinn 

var lögfestur á Íslandi 20. febrúar 2013 og er nú hluti af íslenskri löggjöf. Sáttmálinn 

hefur verið staðfestur nú þegar af 196 aðildarríkjum Sameinuðu þjóðanna og er sá 

mannréttindasamningur sem hefur verið staðfestur að flestum þjóðum hingað til 

(Barnasáttmáli Sameinuðu þjóðanna, 1992; Unicef e.d.). 

Samkvæmt 4. grein Barnasáttmálans eiga aðildarríki að tryggja börnum þau réttindi 

sem Barnasáttmálinn kveður á um, eftir því sem þau framast geta, meðal annars með 

lögum og reglum og að ríki skulu hjálpast að. Börnum skuli vera tryggð þessi réttindi 

(Barnasáttmáli Sameinuðu þjóðanna, 1992).  

Í Aðalnámskrá grunnskóla (2013) kemur fram að skilgreining á almennri menntun er 

ekki „einhlít“. Jafnframt segir: 

Til forna mynduðu hinar sjö frjálsu listir umgjörð um almenna menntun 

yfirstéttarinnar. Miðaldakirkjan skilgreindi almenna menntun í Evrópu á 

miðöldum út frá sínum þörfum og með iðnbyltingunni kom fram ný tækni 

og fræðasvið sem lögðu grunn að almennri menntun í nútímasamfélagi. Á 

21. öld er almenn menntun skilgreind út frá samfélagslegum þörfum og 

þörfum einstaklinganna. (Aðalnámskrá grunnskóla, 2013, bls. 15) 

Með almennri menntun á að stuðla að aukinni hæfni einstaklinga til að takast á við 

áskoranir dagslegs lífs og efla skilning á eiginleikum sínum og hæfileikum. Því ættu 

einstaklingar að geta leyst hlutverk sín í flóknu samfélagi. Almenn menntun er því í senn 

einstaklingsmiðuð og samfélagsmiðuð (Aðalnámskrá grunnskóla, 2013, bls. 15). 

Í einstaklingsmiðuðu námi er fjölbreytileika einstaklinganna hampað og viðurkennt 

að nemendur búi yfir margvíslegri færni, atgervi og gáfum og eiga sér fjölbreyttan 

bakgrunn og menningu og ekki síst að nám fer fram með ýmsum hætti. Talinn er kostur 

að einn sé betri en annar á einhverju sviði og nemendur hjálpist að og bæti þar með 

hverja aðra upp. Einnig vinna nemendur saman að margs konar þemabundnum 

verkefnum en vinna síðan einstaklingslega þegar svo ber undir (Gerður G. Óskarsdóttir, 

2003). Nemendur bera ábyrgð á sjálfum sér þar sem að þeir eru einstaklingar. Í 

Barnasáttmála Sameinuðu þjóðanna (1992) er haldið fram að börn séu sjálfstæðir 

einstaklingar með sömu réttindi og fullorðnir, jafnframt eru börnum upp að 18 ára aldri 

veitt sérstaka vernd og umönnun og öll börn eru fullgildir meðlimir í samfélaginu. 

(Barnasáttmáli Sameinuðu þjóðanna, 1992). Í sáttmálanum kemur réttur barna til 

tjáningarfrelsis skýrt fram. Aðildarríki eiga að tryggja barni rými til að tjá eigin skoðanir 

og tala um þær frjálslega í samræmi við aldur þess og þroska. Enn fremur á að virða rétt 

barns til frjálsrar hugsunar, sannfæringar og trúar (Barnasáttmáli Sameinuðu þjóðanna, 

1992; Sigrún Aðalbjarnadóttir, 2007). 

Í byrjun 21. aldar hafa orðið breytingar í íslensku samfélagi sem hafa áhrif á 

skólakerfið og um leið á nám nemenda og störf kennara (Aðalnámskrá grunnskóla, 

2013). Til að mynda vegna samfélagsbreytingar eins og tæknivæðingar, sem átt hefur 

sér stað, er erfitt að líkja saman menntun fyrir 50 árum og menntun á 21. öldinni. Það 

þarf sífellt að spyrja sig: Hvernig verða börn farsæl í samskiptum sínum við aðra og 

hvernig má stuðla að því að þeim farnist vel í lífinu? Hvað er hægt að gera til að efla 

siðferðiskennd fólks, samskiptahæfni, virka þátttöku þess við að móta samfélagið, 

sjálfstæði fólks og síðast en ekki síst hvernig er hægt að leggja grunn að gagnkvæmri 

virðingu fólks og umhyggju í samfélagi þjóðarinnar? (Sigrún Aðalbjarnardóttir, 2007). 

Ríkar áherslur eru nú lagðar á að hvetja skuli börn til náms með góðu námsumhverfi 

sem er sniðið að þörfum og vellíðan þeirra (Aðalnámskrá grunnskóla, 2013; 

Barnasáttmáli Sameinuðu þjóðanna, 1992; Lög um grunnskóla nr. 91/2008). Rannsóknir 

benda til að nemendur vilji vera virkari og taka meiri þátt í skipulagningu námsins en 

upplifun þeirra er sú að þeir fengu það ekki (Aðalnámskrá grunnskóla, 2013; Bæring Jón 

Breiðfjörð Guðmundsson, 2016; Gerður G. Óskarsdóttir, 2014; Helga Helgadóttir, 2015). 

Sumar rannsóknir hafa bent á til að nemendum finnist þeir ekki hafa mikið svigrúm til 

að hafa áhrif á innihald náms. Einnig að nemendur eru almennt tilbúnir til að taka 

ábyrgð á eigin námi og námsumhverfi í samræmi við opinbera menntastefnu í landinu 

en þeim finnst ekki vera hlustað á sig (Bæring Jón Breiðfjörð Guðmundsson, 2016; 

Gerður G. Óskarsdóttir, 2014; Helga Helgadóttir, 2015). Ef nemendur vilja hafa áhrif á 

námið er svarið oft á tíðum neikvætt frá kennurum vegna þess að það hefur verið 

skipulagt í opinberri námskrá og henni þarf að fylgja og kenna það námsefni sem er lagt 

út fyrir kennara að kenna. Þar af leiðandi telja kennarar að ákvarðanir um innihald séu 

þannig ekki á valdi kennara (Gerður G. Óskarsdóttir, 2014). 

Nemendum finnst þau ekki fá mikið að segja. Við getum breytt svo fáu ... [ef] við 

segjum að okkur finnist eitthvað ekki skemmtilegt og þá er það bara svona: „Já, þið 

verðið nú bara að vera í þessu.“  

(Gerður G. Óskarsdóttir, 2014, bls. 179)  

Til að veita börnum frekari hljómgrunn og styrkja tengsl við fullorðna er nauðsynlegt 

og siðferðalega rétt í lýðræðisþjóðfélagi að: framfylgja réttindum barna, efla hæfni til 

ákvarðanartöku, styrkja lýðræði, stuðla að frekari einstaklingsþróun og bæta sjálfsmynd 

þeirra. Þegar börn fá að hafa raddir og þar með þátttökurétt til að hafa áhrif, munu 

þeim finnast þau vera hluti af hóp og vellíðan eykst (Thomas, 2007). 

Raddir nemenda heyrast skýrt í sumum rannsóknum, þau vilja aukinn þátttökurétt 

og þar með hafa áhrif á nám sitt og skólastarf (Bæring Jón Breiðfjörð Guðmundsson, 

2016; Gerður G. Óskarsdóttir, 2014; Helga Helgadóttir, 2015). Með því að kennarar 

hlusti á fjölbreyttar raddir nemenda ætti það að vera ljóst að allir hafa eitthvað að 

segja. Ein af undirstoðum lýðræðilegs samfélags er að það sé hlustað á og virt raddir 

allra.  

2.1.1 Fjölbreytileiki nemendahóps 

Menn eru eins mismunandi og þeir eru margir, allir hafa eitthvað að segja og fram að 

færa. Barn, sem elst upp í sveit, mun að öllum líkindum öðlast aðra reynslu en barn sem 

elst upp í borg. Þessi börn hafa mismunandi reynslu og hana má ekki taka sem 

sjálfsögðum hlut. Sú ábyrgð hvílir að stórum hluta á kennurum að þeir geri sér grein 

fyrir að raunveruleg reynsla mótast af umhverfisþáttum og að þeir viti í raun og veru 

hvers konar umhverfi stuðlar að reynslu sem leiðir til þroska (Dewey, 2000). 

Sálfræðingurinn Howard Gardner (1999) setti fram kenningu um fjölgreindir, hann 

þróaði tungutak til að tala um innri gáfur barna, sérstaklega þeirra sem hafa við 

námsörðugleika að stríða (Gardner, 1999). Í skrifum sínum veltir Gardner fyrir sér 

mörgum tegundum mannshugans. Hann bendir á að fólk er mismunandi, það getur 

verið vegna menningar, gena sem erfast, þjóðfélagshópa og kyns. Hann heldur því fram 

að flestir fræðimenn séu sammála um að ekki sé hægt að mæla greind fólks vegna 

mismunandi bakgrunn þess. Ríki samanstanda af einstaklingum með mismunandi 

bakrunn og sögu, litarhátt og trúarbrögð og einstaklingar eiga að hafa frelsi til að tjá sig, 

njóta menntunar, jafnréttis og félagslegrar þjónustu (Banks, 2008). Jafnframt í 2. grein 

Barnasáttmálans (1992) er lagt bann við að mismunun eigi sér stað á börnum og að þau 

öll skuli njóta réttinda Barnasáttmálans „án tillits til kynþáttar, litarháttar, kynferðis, 

tungu, trúar, stjórnmálaskoðana, ætternis, fötlunar, félagslegrar stöðu eða annarra 

aðstæðna þeirra sem og stöðu eða athafna foreldra þeirra“ (Barnasáttmáli Sameinuðu 

þjóðanna, 1992, 2. grein). Samkvæmt kenningu Howards Gardners (1999) þarf styrkur 

einnar manneskju á ákveðnu þekkingarsviði ekki að sýna sama styrk á öðru 

þekkingasviði (Gardner, 1999). Greind snýst um hæfileika til að leysa þrautir eða 

vandamál annars vegar og hins vegar að hanna afurðir í góðu samspili og samhengi við 

umhverfið, að læra með því að gera (Armstrong, 2001; Dewey, 2000). Ákveðnar greindir 

í sögulegu samhengi hafa verið mikilvægari en aðrar í gegnum tíðina. Fyrir um 100 

árum, þegar meginþorri manna bjó í sveit og hæfni til að veiða, rækta og byggja var í 

hávegum höfð víðs vegar í samfélögum, voru líkams- og hreyfigreindirnar mikils metnar. 

Því má á svipaðan hátt segja að sumar greindir, eins og samskiptagreind, rýmisgreind 



 

15 

eða sjálfsþekkingargreind, verða mikilvægari en aðrar í framtíðinni af því að til dæmis 

tæknin tekur mikinn tíma af samskiptum ungmenna og fjölskyldumynstur hafa breyst 

(Armstrong, 2001; Sigrún Aðalbjarnadóttir, 2007).  

Gardner (1999) skiptir greindum í átta frumflokka: málgreind, rök- og 

stærðfræðigreind, rýmisgreind, líkams- og hreyfigreind, tónlistargreind, 

samskiptagreind, sjálfsþekkingargreind og umhverfisgreind. 

1. Málgreind 

Málgreind er hæfileiki sem allir hafa að einhvejru marki en sumir skara fram úr á 

þessu sviði. Málgreind hefur fjórar hliðar: mælsku, orðað minni, útskýringu og 

málskilgreiningu (Armstrong, 2001). 

2. Rök- og stærðfræðigreind 

Rök- og stærðfræðigreind á ekki upptök sín í hlustunar- og málkerfinu eins og 

málgreind. Þessa greind má rekja til atriða eins og að raða og endurraða, athuga 

eiginleika fyrirbæra og mælistærðir. Þessi hæfileiki kemur fram í að nota gagnrýna 

hugsun, vinna með upplýsingar og setja í kerfi. Þeir sem búa að þessum hæfileika munu 

rannsaka mynstur og tengsl hluta og fyrirbæra og vilja fást við þrautalausnir og stunda 

rökræður (Armstrong, 2001).  

3. Rýmisgreind 

Greindin felur einnig í sér þá hæfni að geta tjáð á myndrænan hátt rúmfræðilegar 

eða sjónrænar hugmyndir; einnig að geta áttað sig á rúmfræðilegum kerfum 

(Armstrong, 2001).  

4. Tónlistargreind 

Ef einstaklingur býr að þessari greind getur hann búið yfir innsæisskilningi á tónlist 

eins og að spila eftir eyranu, að vera greinandi og/eða búa yfir tæknilegri kunnáttu. Má 

nefna sem dæmi: tónlistarunnendur sem hafa hæfileikann til að skynja, 

tónlistargagnrýnendur sem hafa hæfileikann til að meta mismunandi gæði, tónskáld 

sem semja tónlist og flytjendur sem flytja tónlist (Armstrong, 2001). 

5. Líkams- og hreyfigreind 

Líkams- og hreyfigreind felur í sér líkamlega færni eins og samhæfingu, fingrafimi, 

jafnvægi, sveigjanleika, styrk og hraða; einnig næmt hreyfi-og stöðuskyn, snerti 

viðbrögð eins og áreiti og svörun og síðast en ekki síst snerti skyn (Armstrong, 2001). 

6. Samskiptagreind 

Samskiptagreind felst í næmi fyrir rödd, svipbrigðum og látbragði. Einnig í hæfni til 

að bregðast við margvíslegum samskiptum. Þessi hæfileiki birtist í því að skilja og greina 

innri hvöt, skap, fyrirætlanir og tilfinningar annarra (Armstrong, 2001).  

7. Sjálfsþekkingargreind  

Sjálfsþekkingargreind sýnir sig í að þekkja eigin sjálfsmynd, styrkleika, veikleika, 

vitund um eigið hugarástand, innri hvatir, fyrirætlanir, skapgerð og langanir ásamt 

sjálfsvirðingu, sjálfsskilningi og hæfni til sjálfsögunar (Armstrong, 2001). 

Sjálfsþekkingargreindin felst í hæfni til að lifa og starfa á grundvelli sjálfsþekkingar 

(Armstrong, 2001). 

8. Umhverfisgreind  

Umhverfisgreind felur í sér næmi fyrir fyrirbærum náttúrunnar eins og fjöllum og 

fleira. Áætla má að þeir sem alast upp í dreifbýli búi frekari yfir þeirri greind en þeir sem 

alast upp í þéttbýli. Hjá þeim sem alast upp í þéttbýli kemur greindin fram í hæfni til að 

greina sundur dauða hluti eins og bíla (Armstrong, 2001). Leiknin felst í að þekkja og 

flokka fjölda tegunda úr jurta- og dýraríkinu í eigin umhverfi.  

Mikilvægt er að átta sig á að einstaklingur býr yfir öllum greindunum, ekki er hægt 

að áætla að einungis ein greind eigi við einn einstakling. Flestir geta þróað ágætt 

getustig greinda með sér eins lengi og þeir fá leiðsögn, örvun og eflingu við hæfi. Það 

sem einn nemandi getur tileinkað sér þarf ekki að eiga við um annan nemenda. Sem 

dæmi má nefna að einstaklingur, sem hefur til að bera góða líkams- og hreyfigreind, 

þegar hann spilar badminton, þarf ekki að hafa eins góða greind við að vefa teppi 

(Armstrong, 2001). Í fjölgreindakenningunni er lögð áhersla á að fólk hafi fjölbreytilega 

hæfileika innan sömu greindar og einnig innan mismunandi greinda (Armstrong, 2001; 

Tomlinson, 2005). 

2.1.2 Hlutverk nemenda 

Í Aðalnámskrá grunnskóla (2013) er fjallað um að skylda og ábyrgð eru nátengd og að 

réttindum fylgja hvorri tveggja. Nemandi ber ábyrgð á sjálfum sér, þar sem hann er 

einstaklingur; einnig er hann hluti af samfélagi, það er að segja hóp. Að vera hluti af hóp 

veldur því að hann ber samábyrgð gagnvart öðrum meðlimum hópsins (Aðalnámskrá 

grunnskóla, 2013). Nemandinn ber ábyrgð á námi sínu og þarf hann að venja sig á gott 

vinnulag. Ábyrgðarkennd nemenda þroskast, ef hann fær að velja sér viðfangsefni og 

taka ákvarðanir um eigið nám. Í Aðalnámskrá grunnskóla (2013) er lögð áhersla á að 

nemendur eigi að fá að vera þátttakendur í námi sínu upp að því marki sem aldur þeirra 

og þroski leyfir. Námið verður um leið merkingarbærra (Aðalnámskrá grunnskóla, 

2013). Þeir eru þátttakendur í eigin námi þegar þeir fá val um viðfangsefni og fá að taka 

ákvarðanir um nám sitt. Nemendur munu þá þjálfast í að vinna sjálfstætt og með 

öðrum (Aðalnámskrá grunnskóla, 2013). Nemendur eiga einnig að taka þátt í gerð 

skólareglna með þessu móti er stuðlað að góðum starfsanda, jákvæðum skólabrag og 

lýðræðislegu uppeldi nemenda (Aðalnámskrá grunnskóla, 2013).  

Enn fremur er tekið fram í Aðalnámskrá (2013) að nemendur skuli fylgja fyrirmælum 

kennara og starfsfólks grunnskóla í öllu því sem skólann varðar og fara eftir skólareglum 

og fylgja almennum umgengni reglum í samskiptum við starfsfólk og skólasystkin. Ef 

lýðræðislegt skólastarfi á að virka má velta því fyrir sér hvort nemendur og kennarar 

verði ekki virkari þátttakendur ef þeir þekkja þær reglur sem eru í gildi, með tilliti til 

þess að hafa hjálpað til við að semja þær. Ef reglur eru á gráu svæði, þar sem 

einstaklingar hafa ekki fullan skilning á til hvers er ætlast af þeim og átta sig ekki á 

afleiðingum gjörða sinna, má vera að skapist stjórnleysi.  

Hlutverk nemenda er einnig að vera sjálfstæður, það þýðir að geta unnið einn, sýnt 

frumkvæði og tekið eigin ákvarðanir. Ábyrgðartilfinning þróast hjá nemanda ef hann 

hefur áhrif og gegnir ákveðnu hlutverki til dæmis að stjórna tilteknu hlutverki. Þetta 

tengist virkri þátttöku nemenda í skólastarfi, án hennar læra þeir hvorki sjálfstæð 

vinnubrögð né að taka ábyrgð (Scharle og Szabó, 2000). Ef nemandi spyr kennara 

spurninga á meðan kennarinn reynir að útskýra viss atriði fyrir bekknum. Enn fremur ef 

nemandi fer heim að loknum skóladegi og flettir upp orði, sem hann skildi ekki í 

skólanum, má túlka sem svo að hann sé ábyrgðarfullur og sýni sjálfstæð vinnubrögð 

vegna þess að hann bíður ekki eftir að vera sagt til (Scharle og Szabó, 2000).  

Í samanburðarrannsókn í Bretlandi, Finnlandi og Svíþjóð var rannsakað skilningur og 

upplifun nemenda á eigin hlutverki (Asunta, Davies, Einarson og Kjellin, 2010). Hún 

sýndi meðal annars að nemendur í mismunandi löndum hefðu fjölbreyttan skilning og 

hæfni hvað lýðræði og þátttöku varðar. Til að mynda á Englandi eru nemendur mun 

betur að sér um réttindi og ábyrgð en þótti þeim skorta hæfni til samræðna. Þátttöku 

þeirra í skólastarfi virtist vera ábótavant en rannsóknin sýndi að raddir breskra barna 

heyrast síður en barna í Finnlandi og Svíþjóð. Finnskir nemendur virtust vera rólegir, 

jarðbundnir og hræddir við að segja skoðanir sínar og það virtist vera skortur á trausti 

meðal nemenda gagnvart kennurum. Finnskum nemendum fannst best að halda 

skoðunum og tilfinningum út af fyrir sig (Asunta o.fl., 2010). Til að mynda er þetta 

algeng niðurstaða í rannsóknum á Íslandi, nemendur telja að ekki sé á þá hlustað, þar af 

sé betra að segja ekki neitt. Þrátt fyrir að halda skoðunum útaf fyrir sig, telja þeir samt 

að hlusta eigi á þá, hvort sem að nemendur eru fyrsta eða tíunda bekk. Nemendur 

erlendum sem og innlendum rannsóknum sögðust ekki segja skoðanir sínar af ótta við 

að verða sér eða öðrum til skammar og sumir vegna hópþrýstings (Asunta o.fl., 2010; 

Bæring Jón Breiðfjörð Guðmundsson, 2016; Gerður G. Óskarsdóttir, 2014; Helga 

Helgadóttir, 2015). Þátttaka nemenda skiptir máli í lýðræðislegu skólastarfi, það þýðir 

að þeir taki þátt í ýmsum verkefnum sem varðar nám þeirra eða almennt skólastarf 

(Thomas, 2004).  

Byggja þarf upp þátttöku nemenda. Ef nemendur öðlast hæfni í þeim efnum er mun 

líklegra að þeir verði virkir samfélagsþegnar, þeir læra meðal annars að beita gagnrýnni 

hugsun og hæfni til að taka sjálfstæðar og upplýstar ákvarðanir og þora að standa með 

þeim (Asunta o.fl., 2010). Upplifun nemenda var sú að þeir fái oft leiðandi spurningar 

og á endanum ráði kennarar ferðinni. Meðal annars óskuðu nemendur eftir fjölbreytni í 

kennsluháttum og kennsluaðferðum en finnst að ekki sé hlustað á þá (Bæring Jón 

Breiðfjörð Guðmundsson, 2016; Gerður G. Óskarsdóttir, 2014; Helga Helgadóttir, 2015).  

Nemendum fannst aðkoma að vali á námsefni lítil sem engin og kalla þau eftir 

aukinni aðkomu að slíku vali og fjölbreytni (Helga Helgadóttir, 2015; Jörgensen, 2004). 

Þeir telja að það myndi auka áhuga þeirra á námsefninu og námið yrði skemmtilegra 

(Helga Helgadóttir, 2015). Mikilvægt er að allir nemendur fái að standa frammi fyrir vali. 

Nemendur eiga ekki að vinna einir að verkefnum, sem kennarinn setur fyrir, á meðan 

aðrir nemendur vinna saman í verkefni sem þeir velja sjálfir (Tomlinson, 2005). 

Rannsóknir gefa til kynna að margt mætti betur fara í skólum á Íslandi hvað varðar 

þátttöku nemenda í skólastarfi, til að mynda fær meirihluti nemenda aldrei að velja 

neitt er tengist námi þeirra. Nemendur fá sjaldan að velja miðla til að afla upplýsinga 

sem tengjast viðfangsefninu eða að velja viðfangsefni eftir áhuga (Bæring Jón Breiðfjörð 

Guðmundsson, 2016; Gerður G. Óskarsdóttir, 2014; Helga Helgadóttir, 2015). Kennarar 

eiga að stuðla að og þjálfa hæfni nemenda, leyfa sköpunargáfunni að ráða, efla 

sjálfstæða hugsun og frumkvæði (Aðalnámskrá grunnskóla, 2013; Bæring Jón Breiðfjörð 

Guðmundsson, 2016; Gerður G. Óskarsdóttir, 2014; Helga Helgadóttir, 2015; Lög um 

grunnskóla, 2008). Kennarar og stjórnendur skóla þurfa að sjá sér fært um að hlusta á 

raddir nemenda til að verða við óskum þeirra um val á mismunandi viðfangsefnum eða 

fjölbreyttari kennsluháttum.   

2.2 Kennari 

Í þessum kafla verður rætt um hið margslungna hlutverk kennarans, ábyrgð hans og 

fagmennsku í tengslum við að skapa góðan skólbrag og hvetjandi námsumhverfi. 

2.2.1 Hlutverk og ábyrgð kennara 

Hlutverk kennara er fjölbreytt, kennari þarf að leiðbeina börnum og ungmennum í 

námi, hjálpa þeim að tileinka sér heilbrigða lífshætti, skapa góðan skólabrag, réttlátar 

vinnureglur og hvetjandi námsumhverfi. Kennari þarf að skilja samhengið á milli 

vandaðrar kennslu og fjölbreytninnar sem nám getur boðið upp á. Til að svo megi verða 

þarf hann að kynnast nemendum, virða val þeirra á viðfangsefnum og viðurkenna 

viðhorf þeirra. Gott er að kennari og nemandi vinni að sameiginlegum markmiðum og 

deili ábyrgð á náminu og kennslunni (Tomlinson, 2005). Í Aðalnámskrá grunnskóla 

(2013) segir:  

Kennarar gegna lykilhlutverki í öllu skólastarfi. Kennarastéttin spannar mörg 

hlutverk í skólakerfinu, s.s. kennslu, stjórnun, uppeldi, ráðgjöf, rannsóknir 

og þróunarstörf. Þannig teljast t.d. skólastjórnendur, sérkennarar og 

námsráðgjafar til kennarastéttarinnar. Gæði menntunar og árangur 

skólakerfisins byggist fyrst og síðast a vel menntaðri og áhugasamri fagstétt 

kennara á öllum skólastigum. (Aðalnámskrá grunnskóla, 2013, bls. 13)  

Til að huga að velferð og námi, sem hæfir hverjum og einum nemanda, er mikilvægt 

að leita til þekkingar, viðhorfa, sérfræðilegrar starfsmenntunar og siðferðis 

fagmanneskjunnar. Eins og fram hefur komið er kennarastarfið fjölbreytt og oft á tíðum 

afar krefjandi. Til þess að kennarar geti sinnt vinnu sinni og reynt að finna lausnir þarf 

skólinn og kennarinn að vera samstíga um hvað sé börnum fyrir bestu. Oft á tíðum er 

ein rödd ekki nægilega sterk. Kennarar og stjórnendur þurfa að vera samstíga um að 

nemendur séu alltaf í forgangi. Í 3. grein Barnasáttmálans er lögð áhersla á að allar 

ákvarðanir eða ráðstafanir yfirvalda skuli byggðar á því sem er börnum fyrir bestu. 

Aðildarríkin að Barnasáttmála Sameinuðu þjóðanna skulu sjá til þess að stofnanir, 

þjónusta og þeir sem annast börn, uppfylli reglur sem stjórnvöld hafa sett 

(Barnasáttmáli Sameinuðu þjóðanna, 1992). 

Breytingar, sem hafa átt sér stað í íslensku samfélagi í upphafi 21. aldar, hafa verið 

mjög hraðar. Hafa þær haft bein og óbein áhrif á skólakerfið og þá um leið á nám 

nemenda og störf kennara. Vegna hraðra breytinga í íslensku samfélagi undanfarin ár 

hafa kröfur aukist til skóla um að aðstoða samfélagið til að takast á við nýjar aðstæður 

(Aðalnámskrá grunnskóla, 2013). Í 2. grein grunnskólalaga (2008) er fjallað um að 

hlutverk grunnskóla, sé – í samvinnu við heimilin – að stuðla að alhliða þroska allra 

nemenda og þátttöku þeirra í lýðræðisþjóðfélagi sem er í sífelldri þróun (Lög um 

grunnskóla, 2008).  

Starfshættir eiga að mótast meðal annars af lýðræðislegu samstarfi og ábyrgð. 

Grunnskólinn á að leitast við að haga störfum sínum í samræmi við stöðu og þarfir 

nemenda svo hægt sé að stuðla að velferð og menntun hvers og eins (Aðalnámskrá 

grunnskóla, 2013; Barnasáttmáli Sameinuðu þjóðanna, 1992; Lög um grunnskóla nr. 

91/2008). Viðhorf kennara til lýðræðis í skólastarfi og um val nemenda getur ollið 

togstreitu. Að mati sumra, mun aukinn þátttaka nemenda aðeins leiða til stjórnleysis ef 

þeir fá að ráða og skólinn sé of íhaldssamur til að vera lýðræðislegur (Helga Helgadóttir, 

2015; Jörgensen, 2004). Kennarar hafa það hlutverk, þær skyldur og þá ábyrgð að sjá til 

þess að hver nemandi fái nám við sitt hæfi og koma þannig í veg fyrir stjórnleysi. 

Kennarar hafa ávallt gegnt afar mikilvægu hlutverki en lagt mismunandi áherslur í 

tímanna rás. Nú á 21. öldinni er lögð áhersla á að skólar eigi undirbúa nemendur fyrir 

virkan þátt í lýðræðisþjóðfélagi og efla hæfni þeirra til samskipta, samvinnu, ábyrgðar 

og þátttöku (Aðalnámskrá grunnskóla, 2013; Sigrún Aðalbjarnadóttir, 2007; Wolfgang 

Edelstein, 2010). Áhersla þarf að vera lögð á sambúð ólíkra einstaklinga og samspil 

þeirra sem búa í sama samfélagi. Þeir eiga rétt á að búa í lýðræðislegu samfélagi og þar 

með að vera virkir þátttakendur í ákvörðunarferli sem byggist á virðingu fyrir 

félagslegum og gagnkvæmum hagsmunum einstaklinga (Dewey, 2000; Ólafur Páll 

Jónsson, 2010).  

Kennarar þurfa að endurskoða eigin hugmyndir og gildismat, erfitt getur verið að 

takast á við nýtt viðfangsefni og læra sem dæmi að vera nemendamiðaðri frekar en 

kennaramiðaðri. Kennarar þurfa að vera opnir fyrir fjölbreytileika nemendahópa og 

vera lausnamiðaðir til að þeim takist að byggja nemendur upp með því að leyfa þeim að 

þróa sterkar hliðar sínar í stað þess að horfa á veikleika þeirra (Hafdís Guðjónsdóttir og 

Jóhanna Karlsdóttir, 2010). 

Til að vel takist til skipta jákvæð viðhorf kennara afar miklu máli varðandi 

fjölbreytileika nemendahópa og hafa þarf í huga að ekki er ein leið best fyrir alla (Hafdís 

Guðjónsdóttir og Jóhanna Karlsdóttir, 2010 ). Mikilvægt er að finna leiðir sem henta 

nemendum að hverju sinni vegna þess að öll erum við mismunandi. Til að kennsla 

nemenda verði árangursrík, veltur mikið á hvatningum og hæfni kennara og stjórnenda 

(Anderson, Leithwood, Louis og Wahlstrom, 2004). Árangursríkir kennarar þróa með sér 

góða stjórnun og eftirfylgni og styrkja þannig við jákvæða skólamenningu og efla 

samheldni í skólum. 

2.2.2 Fagmennska kennara 

Að vera kennari og einstaklingur felur í sér ævilangan lærdóm. Fagmanneskja á að vera 

flink, áreiðanleg, starfssöm og hæf til að bregðast við flóknum aðstæðum og fylgja 

ákvörðunum eftir. Einnig á hún að á að geta tekið sjálfstæðar ákvarðanir. Sigurður 

Kristinsson (2013) skrifar um þrjár birtingarmyndir fagmennsku: Ósjálfstæða 

fagmanneskju, sjálfstæða fagmanneskju og samvirka fagmanneskju:  

1. Ósjálfstæð fagmanneskja er sú sem fylgir nákvæmlega markmiðum aðalnámskrár 

og hún ber sem minnsta ábyrgð. 

2. Sjálfstæð fagmanneskja vill faglegt sjálfstæði, starfið felst í þeirri kunnáttu og 

hæfni sem fagmanneskja hefur á valdi sínu. Hún vill hafa svigrúm til að ákveða námsefni 

og kennsluaðferðir og tekur ákvarðanir um þátt sinn í endurmenntun og þróunarstarfi. 

3. Samvirk fagmanneskja kýs samráð og samábyrgð, hennar ákvarðanir um nám og 

starf snerta alla og allir eiga því að hafa áhrif. Hún meðtekur gagnrýni á störf sín og 

endurmenntun lýtur að faglegri þróun skólastarfsins. 

Krafan um samvirkni hefur aukist, fagmenn á vettvangi þurfa að stilla saman strengi, 

þörf er á gagnvirku upplýsingarflæði og aðgengi að upplýsingum (Sigurður Kristinsson, 

2013).  

Fagmennska kennara og fræðilegur skilningur á starfinu byrjar að mótast í námi en 

þróast svo áfram út frá persónulegri reynslu í starfi, væntingum til starfsins, 

umhverfinu, sem viðkomandi starfar í, og út frá menningarlegum bakgrunni (Hafdís 

Guðjónsdóttir, 2004). Kennarar eru misvel meðvitaðir um starfskenningu sína, hún 

getur verið áberandi einn daginn og ógreinilegri þann næsta. Þeir verða fyrir stöðugu 

áreiti frá samfélaginu og þurfa að verða við kröfum þess. Hið síðastnefnda er mikilvægt 

til að kennari mótist og endurmótist í samskiptum við aðra, ekki aðeins til að bæta sig 

heldur einnig í þeim tilgangi að bæta og þróa eigið skólastarf (Hafdís Guðjónsdóttir, 

2004; Ragnhildur Bjarnadóttir, 2008). Til þess að þróa með sér eigin starfskenningu er 

mikilvægt að fagleg ígrundun eigi sér stað, meðal annars um þekkingu á kennslu, 

félagslega menningu og söguleg áhrif á menntun (Hafdís Guðjónsdóttir, 2004). 

Fjölgreindir er mikilvægt að hafa í huga til að kennsluhættir geti orðið árangursríkir 

fyrir fjölbreyttan hóp nemenda á 21. öldinni. Nemendur eru afar ólíkir og mikilvægt er 

að virða það og gera sér grein fyrir því. Huga þarf að fagmennsku í þessum efnum, en í 

því felst að kennarar þurfa að vera næmir á reynslu og áhuga hvers nemenda og 

hlutverk hans er að virkja þroska þeirra og hjálpa þeim að öðlast mismunandi þekkingu 

(Dewey, 2000; Ólafur Páll Jónsson, 2010). Ef nám er of kennaramiðað er hætta á að það 

útiloki virka þátttöku nemenda. Vegna þess að námsefnið sem þeir fullorðnu (kennarar) 

bera á borð breikkar bilið á milli reynslu og hæfileika barnanna, þar af mun að öllum 

líkindum vera minni virkni í námi nemenda. Til að hámarka árangur nemenda þarf að 

fagna fjölbreytileikanum og forðast að setja nemendur undir einn og sama hatt. Enn 

fremur er mikilvægt að nemendur öðlist þjálfun í að taka á viðfangsefnum eftir 

mismunandi leiðum og skapast þá enn meiri líkur á að nemendur sjái nýjar hliðar á 

viðfangsefnunum (Armstrong, 2001; Dewey, 2000: Gardner, 1999; Ingvar Sigurgeirsson, 

1999). Í þessu sambandi getur verið gagnlegt ef kennarar taka mið af fyrri reynslu og 

nýrri þekkingu til að hámarka árangur nemenda.  

Fagmaðurinn á að geta tengt starf sitt við kennslufræði og við fyrri reynslu, 

starfsþróun kennara varir starfsævina á enda. Nýja þekkingin og reynslan mun hafa 

áhrif á þær hugmyndir, sem liggja að baki starfi kennara og mun móta starfskenningu 

þeirra (Hafdís Guðjónsdóttir, 2004). Þrátt fyrir góðar fyrirætlanir kennara og góðan vilja 

til kennslu og aukinnar starfsþróunar geta ytri þættir haft áhrif á fagmennsku kennara 

til dæmis: stofnanalegar aðstæður, laun kennara og barátta fyrir viðurkenningu þeirra í 

samfélaginu, slíkt getur komið í veg fyrir góða starfshætti þeirra (Anderson o.fl., 2004; 

Sigurður Kristinsson, 2013).  

Störf kennara eru í brennidepli í samfélaginu um þessar mundir. Haldið hefur verið 

fram að starf kennara eða kennsla feli ekki í sér fræðilega og tæknilega þekkingu heldur 

sé nóg að kunna viðkomandi námsgrein og að hafa gaman af börnum (Sigurður 

Kristinsson, 2013). Ytri áhrif geta haft áhrif á fagmennsku kennara, þeir geta gefið 

skilaboð um að þeir ráði litlu sem engu en ráða þó hvernig kennslu þeirra er háttað. 

Kennurum gæti þótt ákvarðanir um innihald náms ekki vera á valdi þeirra né nemenda 

þeirra því þeir þurfa að fylgja og kenna þau hæfniviðmið sem lögð eru til grundvallar í 

námi samkvæmt opinberri námskrá (Bæring Jón Breiðfjörð Guðmundsson, 2016; 

Gerður G Óskarsdóttir, 2013; Helga Helgadóttir, 2015; Sigurður Kristinsson). 

Fagmenn hlúa að fjölbreyttum atriðum og eiga þeir að búa yfir þekkingu sem er 

traust og fyrir tilstilli þekkingarinnar má leysa úr margvíslegum vanda fólks með það að 

markmiði að hjálpa því til betra lífs (Sigurður Kristinsson, 2013). Fagstéttum kennara 

hefur verið líkt við jólasveina, mörg börn sem vilja trúa á hann og vilja mikið frá honum 

en hann er ekki til (Sigurður Kristinsson, 2013). Fagmenn eiga að gefa viturleg ráð til 

þeirra sem þurfa að taka mikilvægar ákvarðanir fyrir samfélagið og stofnanir þess 

(Sigurður Kristinsson, 2013). Kennarar sem skilja hegðun barna og unglinga eru þeir sem 

ná hvað mestum árangri. Þeir kynnast þeim, reyna að skilja þau og nota það til að auka 

áhuga. Einnig finna þeir það sem virkar á nemendur og eru ekki mikið fyrir refsandi 

aðgerðir. Þegar um óróa ræðir í bekk eða á milli kennara og nemenda er talað um rof á 

samskiptum á milli þeirra. Þeir sem vinna með börnum og unglingum eins og kennarar 

þurfa að vera vakandi yfir aðstæðum þeirra að hverju sinni. Atvik sem orðið hefur um 

morguninn, í fjölskyldunni og/eða persónuleg reynsla getur haft áhrif á nemendur og 

getu þeirra til að sinna náminu (Wormeli, 2003). 

Markviss samskipti og góð kennsla stuðlar að námi og aukinni hæfni barna og 

ungmenna. Á kennurum hvílir ekki aðeins sú skylda að miðla þekkingu til nemenda 

heldur einnig að veita þeim tækifæri til að afla sér þekkingar og leikni, örva starfsgleði 

þeirra og efla frjóa hugsun. Kennarar eiga að leiðbeina börnunum í að meta nám sitt og 

vinna að því að þeir tileinki sér heilbrigða lífshætti. Þeir skulu leitast við að skapa góðan 

skólabrag, réttlátar vinnureglur og hvetjandi námsumhverfi (Aðalnámskrá grunnskóla, 

2013, bls. 13).  

Temji kennarar sér lýðræðisleg vinnubrögð auka þeir tilfinningahæfni nemenda sem 

og hæfni nemenda til að leita lausna frá mismunandi sjónarhornum og bæta 

félagsfærni með því að ýta undir málamiðlanir og jákvæð samskipti. Kennarar sjá til 

þess að nemendur eiga að fá tækifæri til að taka þátt í ákvörðunum sem snerta sem 

snýr að þeim, frelsi þeirra og ábyrgð. Einnig ýta slík vinnubrögð undir jafnrétti og að allir 

séu meðhöndlaðir af virðingu. Slíkt leiðir til frekari þátttöku nemenda og virkjar þá 

einnig til að finna hvað hentar þeim í námi (Gün og Turabik, 2016). 

Námsumhverfið á að stuðla að vellíðan og sjálfsöryggi barnanna og í því eiga 

nemendur einnig að læra aga. Kennslan á að hjálpa nemendum að taka sjálfstæðar og 

upplýstar ákvarðanir og þjálfa þá í að rökstyðja sinn málstað. Sýnt hefur verið fram á að 

til verður gagnrýnin hugsun hjá nemendum ef áhersla er lögð á lýðræðisleg vinnubrögð 

í skóla (Gün og Turabik, 2016). Því má halda fram að kennarar, sem tileinka sér 

lýðræðisleg vinnubrögð, muni leggja grunninn að vellíðan og góðum námsárangri 

nemenda og velgengni í lífinu í framtíðinni. Þar af leiðir ættu kennarar að kynna sér 

betur lýðræðislegt hugarfar og nota það í starfi sínu í leit sinni að þekkingu og af 

heilindum við nemendur sína (Gün og Turabik, 2016).  

Fram hefur komið að nám kennara hættir aldrei, margir af kennurum í dag ólust upp 

við hina hefðbundnu leið í kennslu, það er að segja kennaramiðaða kennslu. Með 

tímanum munu kennarar aðlagast nýjum og breyttum kennsluháttum sem henta betur 

á 21. öldinni til að annast fjölbreyttan hóp nemenda og mæta hröðum breytingum í 

samfélaginu. Kennarinn þarf að finna eigin leiðir sem henta nemendamiðaðri kennslu 

eins og að beita fjölbreyttum aðferðum til að gera námið sem skemmtilegast og 

kynnast nemendum vel. Skólareynsla er oft minnistæð, nothæf og gagnvirk, því er 

mikilvægt að kennarar og nemendur skilji efnið vel (Dewey, 2000; Garnder, 1999; 

Tomlinson, 2005). Það eiga að vera skýr markmið sett af kennurum og ekki fyrir 

nemendur að leggja á minnið heldur eiga þau að innihalda upplýsingar sem nýtast 

nemendum í nútíð og framtíð. Því er ákjósanlegt að skipuleggja kennslustundir vel fyrir 

alla nemendur, til að hvetja þá til nýsköpunar og gagnrýna hugsun.  

Með því að kenna nemendum að læra, geta staðsett, notað þekkinguna og að finna 

gagnlega upplýsingar einnig að taka upplýstar ákvarðanir um ýmis málefni og leiðbeina. 

Þurfa nemendur að læra koma skoðunum og efni frá sér á rökstuddan háttnemendum 

(Aðalnámskrá grunnskóla, 2013 Barnasáttmáli Sameinuðu þjóðanna, 1992; Dewey, 

2000; Lög um grunnskóla, 2008; Tomlinson, 2005). Ef nemendur eru gerðir ábyrgir fyrir 

sjálfum sér og öðrum og þeim kenndar leiðir til samvinnu þá munu þeir þroska með sér 

gagnrýna hugsun og hæfni til að mynda sér sjálfstæðar skoðanir. Nemendur þurfa að 

læra að lifa með öðrum í samfélagi og læra að vita til hvers er ætlast af þeim og hvers 

þeir mega ætlast af öðrum.  

2.3 Lýðræði í skólastarfi 

Í þessum kafla verður rætt um hlutverk skólans í hröðu og síbreytilegu samfélagi, 

reynsluna sem grundvöll menntunar og lýðræðis, skólann sem lýðræðislegt samfélag og 

að í slíku samfélagi er krafist virkni af öllum. Enn fremur verður fjallað um rammann 

sem þarf að fylgja ef samvinna og samskipti eiga vera árangursrík 

2.3.1 Hlutverk skólans nú á dögum 

Vegna breyttrar samfélagsmyndunar á 20. öld varð mikill núningur á milli hefðbundinna 

uppeldis- og kennsluaðferða og nýrra krafna. Vegna hraðra samfélagsbreytinga tók 

menntun að eflast, ekki eingöngu sem tæki til að mennta starfsfólk til ákveðinna starfa 

heldur einnig sem tæki til aðlaga einstaklinga að nýrri menningu (Gunnar E. 

Finnbogason, 2010).  

Einstaklingar eiga að taka afstöðu til siðferðilegra álitamála og virkan þátt í mótun 

samfélagsins. Lýðræði er einn af grunnþáttum menntunar, að læra um lýðræði er 

mikilvægt á vettvangi skólans. Forsenda þess að búa við lýðræði er samábyrgð, 

meðvitund og virkni borgaranna. Séu slíkar forsendur fyrir hendi má búast við að 

einstaklingar verði færir um að hafa áhrif. Skólar eiga að rækta það viðhorf hjá 

nemendum að samfélagið eigi að vera lýðræðislegt og þeir eiga að vera gagnrýnir og 

með framtíðarsýn til að geta orðið að virkum þátttakendum í lýðræðisþjóðfélagi 

(Aðalnámskrá grunnskóla, 2013). Erfitt er að líta á skóla sem samfélag jafningja í þeim 

skilningi að það eigi við um kennara og nemendur (Ólafur Páll Jónsson og Þóra Björg 

Sigurðardóttir, e.d.). Með því að ýta undir samræður og þátttöku geta kennarar og 

nemendur sem einstaklingar rætt saman á jafningjagrundvelli og þar með styrkt 

lýðræðisleg gildi (Ólafur Páll Jónsson og Þóra Björg Sigurðardóttir, e.d.). 

Lýðræði í sinni einföldustu mynd fela í sér gildi eins og samvinnu, hlustun, virðingu, 

réttlæti, jafnrétti, samræður, þátttöku og virkni. Ef kenna á lýðræði í lýðræði er skólinn 

afar mikilvægur til að miðla þeim gildum sem krafist er í lýðræðisþjóðfélagi. Skólar, sem 

kenna lýðræðisleg gildi, taka þátt í að skapa og efla samábyrgð og sjálfbært samfélag 

(Ólafur Páll Jónsson og Þóra Björg Sigurðardóttir, e.d.).  

Fyrr hefur verið greint frá mikilvægi þess að allir í skólasamfélaginu eigi að stuðla að 

góðum starfsanda og halda uppi jákvæðum skólabrag sem felur í sér gagnkvæmt traust, 

virðingu, samábyrgð, öryggi og vellíðan. Grunnskólar á Íslandi standa frammi fyrir 

fjölbreyttum nemendahópi og kennarinn er ábyrgur fyrir því að nám nemenda verði við 

hæfi hvers og eins og að nemandi beri ábyrgð á sjálfum sér (Aðalnámskrá grunnskóla, 

2013; Hafdís Guðjónsdóttir og Jóhanna Karlsdóttir, 2010). Lög um grunnskóla (2008) 

kveða á um rétt allra nemenda til skólagöngu í heimaskóla, óháð líkamlegu og andlegu 

atgervi. Einnig er kveðið á um að nemendur eigi rétt á árangursríkri kennslu við hæfi og 

að komið sé til móts við námsþarfir þeirra óháð sérþörfum í skóla án aðgreiningar. Í 

skóla án aðgreiningar er komið til móts við námslegar og félagslegar þarfir nemenda í 

almennu skólastarfi með manngildi, lýðræði og félagslegt réttlæti að leiðarljósi. Með 

öðrum orðum skal börnum ekki mismunað og nám skal ávallt taka mið af námsþörfum 

allra nemenda (Aðalnámskrá grunnskóla, 2013; Hafdís Guðjónsdóttir og Jóhanna 

Karlsdóttir, 2010; Lög um grunnskóla, nr. 91/2008). 

Áhersla á breytta kennsluhætti er mikilvæg fyrir alla. Auka þarf tengsl allra nemenda 

við samfélagið innan og utan skólans svo vellíðan og öryggi endurspeglast meðal annars 

í þátttöku nemenda í skólastarfi. Meta þarf fjölbreytileikann því að með honum fáum 

við fleiri sjónarmið. Ef tengingin við samfélagið er veik mun skapast óöryggi hjá 

nemendum (Banks, 2008; Bæring Jón Breiðfjörð Guðmundsson, 2016).  

Markmið skólans á að vera að stuðla að þroska allra nemenda og efla hæfni þeirra 

til frekari þátttöku í lýðræðisþjóðfélagi sem er í sífelldri þróun; jafnframt að stuðla að 

velgengni í lífi þeirra með því að hjálpa þeim að afla þekkingar og færni (Aðalnámskrá 

grunnskóla, 2013; Dewey, 2000; Lög um grunnskóla, 2008). Ein leið til að aðlaga 

einstaklinga að nýrri menningu er meðal annars með fjölbreyttum kennsluaðferðum og 

aukinni þátttöku þeirra í skólastarfi. Nemendur eiga að beita sköpunarkrafti sínum til að 

afla sér þekkingar og hjálpa þarf nemendum að leggja grundvöll að sjálfstæðri hugsun, 

samvinnu og frumkvæði (Aðalnámskrá grunnskóla, 2013; Dewey, 2000; Lög um 

grunnskóla, 2008; Wolfgang Edelstein, 2010). Að leggja áherslu á námsefni sem er 

innan reynslusviðs nemandans gæti reynst árangursríkt.  

Líta má svo á að menntun sé tvenns konar, annars vegar meginstraumsmenntun 

sem byggist á hefðum, venjum og áherslu á þekkingu. Slík menntun á betur heima í 

einsleitum hópi. Hins vegar er um að ræða umbreytingarmenntun. Í henni skiptir ekki 

máli hvaða þjóðfélagshópi, trúarhópi eða kynþætti einstaklingar tilheyra. Nemendur 

eiga að læra til að öðlast hæfni til félagslegrar, virkrar þátttöku, til að eiga samskipti og 

að tilheyra hópi og til að ögra ójafnrétti sem á sér stað innan samfélagsins (Banks, 2008; 

Dewey, 2000; Wolfgang Edelstein, 2010). Nemendur eiga að vinna að sameiginlegu 

markmiði, leitast skal við að efla þjóðfélagskennd þeirra og tilfinningu fyrir því 

samfélagi, sem þeir búa í, til að styrkja tenginguna við það án þess að missa sjónar af 

því hvaðan þeir koma. Mikilvægt er að varast að einn hópur hafi meira vægi en annar. Í 

umbreytingarmenntun eiga nemendur að þróa með sér jákvæð viðhorf gagnvart 

mismunandi fólki og geta unnið með hverjum sem er. Þannig skapast vinasambönd á 

milli hópa. Með því er félagsleg hæfni efld sem aftur leiðir til virkari þátttöku og 

vellíðanar sem fylgir því að tilheyra hópi (Banks, 2008). Mikilvægt er að hlusta á börn og 

taka alvarlega sem þau segja, raddir þeirra eru jafn mikilvægar og fullorðinna 

(Barnasáttmáli Sameinuðu þjóðanna, 1992; Jörgensen, 2004). Kennarar eru ábyrgir fyrir 

því að hlusta á nemendur sína. Ef auka á lýðræði í skólastarfi skiptir máli að góð tengsl 

skapist á milli kennara og nemenda. Ef nemendur verða virkir þátttakendur í 

skólastarfinu og þeir hafa hlutverks að gæta mun það verða vegvísir að vellíðan í námi. 

Vegna þessa að þaim finnst á sig hlustað, finna fyrir aukinni ábyrgð, félagslegt öryggi og 

jafnræðistilfinningu (Jörgensen, 2004).  

Sé lítil áhersla á lýðræði í skólastarfi dregur það úr þróun og vellíðan barna og 

ungmenna sem getur eflst með aukinni þátttöku nemenda í skólastarfi. Lýðræði og 

þátttaka nemenda á að vera hluti af lífi þeirra í skóla og utan hans til að efla félagslega 

ábyrgð þeirra. Þátttaka nemenda í lýðræðisþjóðfélagi er mikilvæg fyrir þróun 

einstaklingsins (Jörgensen, 2004). 

Mikilvægt er að öðlast félagsfærni og þjálfa hana til að geta átt í jákvæðum og 

árangursríkum samskiptum við aðra. Helsti grundvöllur félagsfærninnar er að hafa 

heilbrigða sjálfsmynd. Með því að efla félagsfærniþáttinn eru börn, sem búa að honum, 

líklegri til að eiga frumkvæði að samskiptum, viðhalda þeim og aðlaga sig breyttum 

aðstæðum (Aðalnámskrá grunnskóla, 2013). Félagsfærni er einn af áhersluþáttum 

grunnskólalaga. Grunnþættir í menntun ásamt áhersluþáttum grunnskólalaga eru 

leiðarljós í almennri menntun og starfsháttum grunnskóla. Í 2. grein grunnskólalaga 

kemur fram að eitt helsta markmiðið er að stuðla að þroska nemenda, velferð og 

menntun hvers og eins. Enn fremur á skólastarfið að leggja grundvöll að frumkvæði, og 

sjálfstæðri hugsun nemenda og þjálfa hæfni þeirra til samstarfs við aðra (Lög um 

grunnskóla, 2008). Til að nemandi verði fær um að geta leyst þau hlutverk, sem hann 

þarf að takast á við sem samfélagsþegn í flóknu samfélagi, þarf almenn menntun að efla 

sjálfsskilning nemandans og hæfni hans (Aðalnámskrá grunnskóla, 2013). Slík hæfni 

felur í sér „viðhorf og siðferðisstyrk, tilfinningar og sköpunarmátt, félagsfærni og 

frumkvæði“ (Aðalnámskrá grunnskóla, 2013, bls. 25). Börn og unglingar eiga skólann að 

vinnustað um tíu ára skeið á mikilvægu þroska- og mótunarferli þeirra. Þess vegna er 

mikilvægt að nemendur fái að njóta bernsku sinnar og læri að efla sjálfstraust og 

félagsfærni (Aðalnámskrá grunnskóla, 2013). Ef stuðlað er að félagsfærni nemenda með 

markvissum hætti má skapa þeim tækifæri til virkrar þátttöku í öllu skólastarfi.  

2.3.2 Reynsla sem grundvöllur menntunar og lýðræðis 

Námsferlið á að fela í sér menntandi reynslu og þeir sem starfa í skóla- og 

menntamálum þurfa að hafa að leiðarljósi grunnhugmyndir eins og kenningu Deweys 

um reynsluna. Þeir geta haft gagn af henni sem mælikvarða og viðmið við framkvæmd 

skólastarfs sem leiðir til menntunar en Dewey lagði mikla áherslu á samfélag og 

samvinnu (Dewey, 2000). Til að þeirra reynsla geti verið menntandi er mikilvægt að hún 

byggi ofan á og tengist annarri reynslu nemendanna. Til þess að vita um reynslu 

nemenda þarf kennarinn að þekkja þá svo að þeir geti stuðlað að nýrri námsreynslu 

(Dewey, 2000; Jóhanna Einarsdóttir, 2010). Verkhyggjan kennir að þekkingarleit verði 

að byggjast á reynslu eða skynjun (Dewey, 2000; Ólafur Páll Jónsson, 2010). Hún leggur 

áherslu á hið verklega: „Manneskjan er gerandi ekki síður en þiggjandi – hún er aktíf 

ekki síður en passíf“ (Ólafur Páll Jónsson, 2010, bls. 17).  

Dewey (2000) hafði mikla trú á hinu félagslega, hann spurði ekki um nákvæmni 

þekkingar heldur sóttist hann frekar eftirgagnsemi hennar, það er að segja að 

nemendur læri með því að gera. Fullyrðingin „You learn by doing“ er einna þekktust úr 

smiðju Deweys (Dewey, 2000; Ólafur Páll Jónsson, 2010). Lýðræði er mikilvægt fyrir 

nám vegna þess að samfélag, sem einkennist af lýðræði, er opið fyrir fjölbreyttari 

samskipta- og samveruháttum en annars konar samfélag (Ólafur Páll Jónsson, 2006). 

Í hefðbundinni kennslu stendur kennarinn fremstur í skólastofunni og talar yfir 

nemendahópinn á meðan nemendur sitja í beinum röðum, hver við sitt borð. Þeir 

meðtaka upplýsingar sem kennarinn miðlar. Slíka mynd af skólastofu mætti kalla eldra 

form af kennslu og undirbjó hún verðandi starfsmenn í atvinnulífinu undir að vinna sitt 

afmarkaða verk og hlýða verkstjóra sínum sem ávallt vissi betur (Gerður G. 

Óskarsdóttir, 2003). Vegna breyttra áherslna í samfélagi má segja að slíkir 

kennsluhættir ættu að heyra sögunni til og að framsækið skólastarf sé afleiðing af 

óánægju vegna hefðbundinna kennsluhátta. 

Í eðli hins hefðbundna skipulags felst þvingun sem kemur ofan frá og utan frá. Það 

þröngvar viðmiðum, viðfangsefnum og aðferðum fullorðinna upp á þá sem enn eru 

langt frá því að hafa náð fullum þroska. Bilið er svo breitt að fyrirskipað námsefni, 

námsaðferðir og hegðunarkröfur eru getu og hæfni barnanna ofviða og framandi. 

Viðfangsefnið liggur utan seilingar þeirrar reynslu sem hinir ungu nemendur búa yfir. 

Þar af leiðandi verður að þröngva því upp á þá, jafnvel þótt góðir kennarar beiti ýmsum 

brögðum til að breiða yfir bersýnilega ómannúðleg og harðneskjuleg einkenni 

kennslunnar og leyna því þannig að þvingun er beitt. (Dewey, 2000, bls. 28–29) 

Reynsla er grundvallaratriði í menntun, lýðræði eða mótun sjálfsins. Jafnframt er 

þörf á að gera greinamun á jákvæðri og neikvæðri reynslu og hvers eðlis reynslan er. 

Reynsla getur verið neikvæð, hún getur haft þær afleiðingar að stöðva þroska og þannig 

hefur hún neikvætt menntunargildi. Dewey (2000) telur að slíkt geti átt við það sem hin 

hefðbundni skóli stendur fyrir. Slík reynsla getur leitt til kaldlyndis og valdið 

tilfinningarleysi og sljóleika. Ef slíkt gerist eru yfirgnæfandi líkur á að öðlast auðugri 

reynslu síðar. Dewey (2000) heldur því fram að hefðbundnir kennsluhættir geti haft 

áhrif sem þessi. Hann nefnir þá fjölmörgu sem hafa misst löngun til að læra vegna 

neikvæðrar reynslu. Áhrif reynslu liggja ekki augum uppi, þau verða að vanda 

kennarans. Það er í hans verkahring að finna námsefni sem vekur ekki andúð 

nemandans heldur virkjar hann frekar til þátttöku og stuðlar að jákvæðri reynslu 

(Dewey, 2000). Reynsla á ekki að snúast um tilfinningarlega upplifun, það þarf ekki að 

vera greinarmunur á notalegri eða ónotalegri reynslu heldur áhrif hennar. Ef reynsla er 

jákvæð mun hún hafa langtímaáhrif, ef neikvæð mun hún hafa skammtíma áhrif 

(Dewey, 2000; Ólafur Páll Jónsson, 2010). 

Til er reynsla sem tendrar og reynsla sem lamar. Reynsla sem tendrar er kveikjan að 

neistanum sem kveikir greind og mun þróa hana áfram að fullum þroska, slík reynsla er 

jákvæð. Dæmi um tendrandi reynslu er þegar foreldri eða kennari réttir nemenda þau 

verkfæri sem honum þykja áhugaverð og nemandinn fyllist löngun til að vita meira. 

Lamandi reynsla, vísar til reynslu sem lokar á greind og veldur neikvæðum tilfinningum 

eins og: reiði, skömm, ótta og sektarkennd. Dæmi um lamandi reynslu er til að mynda 

þegar nemandi sýnir nýjustu listsköpun sína inní bekknum og kennarinn auðmýkir hann 

fyrir framan alla. Slík reynsla gæti bundið enda á rýmisgreindar nemandans og löngun 

hans til að vilja læra (Armstrong, 2001; Dewey, 2000). Til að vekja áhuga og löngun hjá 

nemandanum til að fræðast þarf kennarinn að tryggja að viðfangsefnið þróist út frá 

þeirri reynslu sem nemandinn hefur og að það sé ekki ofvaxið hæfileikum hans (Dewey, 

2000; Jóhanna Einarsdóttir, 2010).  

Þegar menn ganga til samstarfs við aðra, taka þátt í sameiginlegum verkum og vinna 

að sameiginlegum markmiðum, er viðurkenning lykilatriði. Ef nemendur fá reynslu af 

þátttöku mun fylgja sannfæring um eigin virkni og eigin getu sem er forsenda þess að 

taka ábyrgð á eigin gerðum og verkum; samstarf er skapandi ferli (Jörgensen, 2004; 

Wolfgang Edelstein, 2010). Það þarfnast markvissra aðgerða í skólum, skólar þurfa að 

þróa hæfni einstaklinganna til þátttöku í lýðræðislegum samskiptum og aðgerðum 

(Wolfgang Edelstein, 2010). Samskiptahæfni vex og þroskast við reynsluna af 

samskiptum. Skólar verða að skipuleggja starfsemi sína á þann hátt að skólastarf móti 

reynslu nemenda af lýðræðislegum samskiptavenjum og starfsháttum og leggi grunninn 

að gildi þessara starfshátta í hugsun og gerðum nemenda í skóla, utan hans og allt til 

fullorðinsára.  

 

2.3.3 Skóli sem lýðræðislegt samfélag 

Lýðræðislegt samfélag krefst virkni af af þátttakendum sínum, sá sem er ekki virkur 

nýtur ekki kosta hins lýðræðislega samfélags, hann tekur ekki þátt í því sem krafist er af 

honum af samfélaginu. Ef maður gefur ekki af sér þá uppsker maður ekki (Dewey, 2000; 

Ólafur Páll Jónsson, 2006). Gildi lýðræðislegrar samvinnu eru til að mynda: virðing fyrir 

einstaklingum, samábyrgð og allir eru menn eru jafnir (Ólafur Páll Jónsson, 2006). Til að 

taka þátt í samfélagi, sem krefst fjölbreytilegra samskipta- og samveruhátta, þarf 

nemandi að upplifa sig á heimavelli (Aðalnámskrá grunnskóla, 2013; Ólafur Páll 

Jónsson, 2006; Wolfgang Edelstein, 2010). Leggja þarf áherslu á lýðræðislega 

samskiptahætti og lýðræðisleg vinnubrögð, slík eru verkefnin sem skólar eiga að sinna.  

Í sumum rannsóknum segir að nemendur tengji hugtakið lýðræði við skipulag 

fulltrúalýðræðis eins og alþingiskosningar og forsetakosningar (Bæring Jón Breiðfjörð 

Guðmundson, 2015; Gerður G. Óskarsdóttir, 2014). Þrátt fyrir að slíkt stofnanaskipulag 

sé mikilvægt, liggur kjarni lýðræðisins í einstaklingsbundnum viðhorfum til daglegrar 

samvinnu við aðra. Einnig hefur tenging við lýðræðislegan vettvang fyrir nemendur eins 

og nemendaráð og skólaráð þótt fremur veikt (Bæring Jón Breiðfjörð Guðmundson, 

2015; Gerður G. Óskarsdóttir, 2013). Enn fremur benda þær á að nemendur töldu að 

skólinn væri alls ekki lýðræðislegur og að vettvangur ákvarðana væri ekki 

raunverulegur. Nemendur vilja hafa áhrif á nám sitt og umhverfi og að hlustað sé á 

sjónarmið þeirra (Bæring Jón Breiðfjörð Guðmundsson, 2016; Helga Helgadóttir, 2015). 

Í lýðræði er vilji fyrir að „einstaklingar taki afstöðu til siðferðilegra álitamála og virkan 

þátt í mótun samfélagsins“ (Aðalnámskrá grunnskóla, 2013, bls. 21). Virðing skal vera 

borin fyrir mannréttindum og hæfileikar nemenda og þroskamöguleikar viðurkenndir. 

Mikilvægt er að í öllu námi sé í viðfangsefnum skólastarfsins og aðferðum tekið tillit til 

áhuga nemenda og ábyrgðar þeirra á eigin námi.  

Wolfgang Edelstein (2010) heldur því fram að hornsteinar lýðræðislegra samskipta 

séu samvinna, ábyrgð og þátttaka. Án félagslegrar hæfni nemenda verða þeir hvorki 

samvinnuhæfir né reiðubúnir að taka á sig ábyrgð og þar af vantar þeim forsendur til 

þátttöku (Aðalnámskrá grunnskóla, 2013; Lög um grunnskóla, 2008; Wolfgang 

Edelstein, 2010). Til að geta haft góð samskipti við þann sem mann greinir á við og lært 

af honum þarf maður að hafa sterka sjálfsmynd (Ólafur Páll Jónsson, 2006).  

Lýðræði í skólastarfi er skammt á veg komið og nemendur telja sig almennt 

óundirbúna undir virka þátttöku í íslensku lýðræðisþjóðfélagi (Bæring Jón Breiðfjörð 

Guðmundsson, 2016; Gerður G. Óskarsdóttir, 2014; Helga Helgadóttir, 2015). 

Rannsóknir benda til að vettvangur nemenda til að láta rödd sína heyrast sé í flestum 

tilfellum bekkjarfundir, sem yfirleitt eru haldnir einu sinni í viku. Á þeim er nokkuð um 

samskipti og lausnir ágreiningsmála. Sumir nemendur telja þetta vera ágætan vettvang 

fyrir að láta heyra í sér en meirihluta nemendanna þykja skoðanir sínar ekki raunhæfar 

vegna þess að þær stangast á við það sem námskráin segir. Því telja nemendur að best 

sé að segja ekki mikið því það sé þýðingarlaust (Bæring Jón Breiðfjörð Guðmundsson, 

2016; Gerður G. Óskarsdóttir, 2014; Helga Helgadóttir, 2015). Í Aðalnámskrá grunnskóla 

(2013) segir: 

Í skóla án aðgreiningar á að ríkja fjölbreytni í vinnubrögðum og 

kennsluaðferðum. Kennarar bera faglega ábyrgð á að velja árangursríkustu 

leiðirnar til að ná sem bestum árangri í samræmi við hæfniviðmið sem 

stefnt er að hverju sinni. Við val á kennsluaðferðum og vinnubrögðum ber 

að taka tillit til aldurs, þroska og getu nemenda, sem í hlut eiga, og eðlis 

viðfangsefnisins. Vönduð kennsla, sem lagar sig að þörfum og stöðu 

einstakra nemenda í skóla án aðgreiningar, eykur líkur á árangri 

(Aðalnámskrá grunnskóla, 2013, bls. 48).  

Að framfylgja stefnunni um skóla án aðgreiningar er eflaust erfitt ef einungis er 

hugsað til hversu stór og fjölbreyttur nemendahópur getur verið saman kominn í einni 

kennslustofu. Menntun án aðgreiningar hefur fjarlægst þá þröngu hugsun að hún sé 

aðallega hugmynd sem snýr að þeim sem búa við fötlun eða einhvers konar hömlun. 

Litið er svo á að þessi hugmynd taki einnig til málefna er varða kyn, þjóðerni, stétt, 

félagslegar aðstæður, heilbrigði og mannréttindi. Þetta er hugmynd sem felur í sér 

framkvæmd á alhliða hlutdeild, aðgengi og þátttöku allra nemenda í skólastarfinu 

(Hafdís Guðjónsdóttir og Jóhanna Karlsdóttir, 2010). 

Eins og fram hefur komið er þörf á breyttum kennsluháttum í skólum. Í sumum 

rannsóknum hefur komið í ljós að enn er mikið um kennaramiðað nám (Gerður G. 

Óskarsdóttir, 2014; Hafdís Guðjónsdóttir og Jóhanna Karlsdóttir, 2010; Wolfgang 

Edelstein, 2010). Til þess að lýðræðisleg vinnubrögð fái að njóta sín er þörf á 

fjölbreyttum aðferðum fyrir fjölbreyttan nemendahóp, til dæmis upplýsingaröflun, 

leitaraðferðir, verklegar æfingar, leiklist og samvirkt nám. Með því að tengja verkefnin 

við fyrri reynslu nemenda til að kveikja áhuga þeirra fá þeir nám við hæfi. Í menntun á 

21. öldinni er völ á öðru efni en bókum, veggir skólastofanna eiga að opnast og rými 

tengjast (Dewey, 2000; Gerður G. Óskarsdóttir, 2003; Hafdís Guðjónsdóttir og Jóhanna 

Karlsdóttir, 2010). Til að slíkar breytingar geti átt sér stað þarf að skipuleggja nám og 

kennslu þannig að allir geti tekið þátt í skólastarfinu og náð árangri. Það þarf vilja og 

jákvæð viðhorf í skólasamfélaginu til að breytingar verði. 

Forsendur allrar þátttöku eru samskipti og samræður til að koma skoðunum á 

framfæri, gott aðgengi að upplýsingum og möguleiki á að mynda sér sjálfstæðar 

skoðanir. Í 13. og 26. grein í lögum um grunnskóla nr. 91/2008 er þátttaka nemenda 

bundin í ákvörðunum um tilhögun og framvindu náms (Lög um grunnskóla, 2008). 

 Að skapa vettvang fyrir mismunandi raddir nemenda í skólum er nauðsynlegt svo 

að þeir geti komið skoðunum sínum á framfæri (Fielding, 2006; Gerður G. Óskarsdóttir, 

2014; Sigrún Aðalbjarnadóttir, 2007). Slíkur vettvangur getur verið nemendaráð og 

skólaráð. Í þau eru kosnir fulltrúar af nemendum sjálfum sem er lýðræðislegt. 

Fulltrúarnir koma fram fyrir hönd allra nemenda og tala máli þeirra í þeim málefnum 

sem tekin eru fyrir í slíkum ráðum. Skapa þarf vettvang fyrir nemendur áður en 

fulltrúarnir mæta á sem dæmi nemendaráðsfund, til að raddir allra nemenda heyrast, 

annars er hætt við því að fáar raddir heyrist (Gerður G. Óskarsdóttir, 2014).  

Þátttaka og áhrif nemenda skiptir máli og hún gerist að mestu með góðu samstarfi á 

milli hinna fullorðnu og nemenda. Til að lýðræði sé virkt þarf að hlusta á allar raddir, 

(Fielding, 2006; Fletcher, 2005; Gerður G. Óskarsdóttir, 2014). Enn fremur að nemendur 

fái að iðka lýðræðislega þátttöku í öllu skólastarfi þarf að skapa rými fyrir slíkt, til að 

mynda innan námskrárinnar og skólastarfsins (Fielding, 2006; Gerður G. Óskarsdóttir, 

2014). 

Settir hafa verið fram svokallaðir þátttökustigar til að greina þátttöku nemenda og 

meta rödd þeirra í skólastarfi og námi. Í gegnum tíðina hafa nokkrir stigar verið gerðir 

og notaðir sem greiningartæki. Í þessu tilviki verður stuðst við þátttökustiga Adams 

Fletcher (2016). Í stiganum eru átta þrep en þau tákna stigvaxandi þátttöku. Hann setti 

stigann fram til að meta rödd nemenda í námi og skólastarfi (Fletcher, 2016; Gerður G. 

Óskarsdóttir). Í fyrstu þremur þrepunum er talað um óvirka þátttöku (e. non-

engagement) nemenda, í þrepi fjögur og fimm er þátttaka nemenda óskýr (e. partial 

engagement) en þeir geta samt sem áður haft áhrif á ákvarðanir fullorðinna. Í síðustu 

þremur þrepunum er virk þátttaka (e. engagement) nemenda í öllu skólastarfi og raddir 

nemenda eiga að heyrast. 

 

Virkni nemenda 

 Þrepin  

Áskoranir (e. challenges) Verðlaun (e. reward) 

8. Nemendur og kennarar taka 
ákvarðanir sameiginlega 

Þarfnast góðra samskipta og 
meðvitaðra ákvarðana af öllum 
meðlimum. Gæta þarf þess að fá 
sameiginlega útkomu. 

Virk þátttaka nemenda skapar 
jákvætt, öruggt og sjálfbært 
umhverfi.  

7. Nemendur taka ákvarðanir 
sem varða þá sjálfa. 

Börn geta unnið í tómarúmi án 
þess að vita hvert þeirra framlag 
er til verksins. Vinnan, sem 
börnin inna af hendi, þarfnast 
viðurkenningar fullorðinna.  

Börn og ungmenni sjá afurðina 
sem verður til úr vinnu þeirra í 
samvinnu við fullorðna og aðra 
aðila. Virk þátttaka nemenda. 

6. Kennarastýrðar ákvarðanir 
teknar með nemendum. 
Kennarar taka ákvarðanir um 
verkefni en framkvæmd er í 
samráði við nemendur.  

Reynir lítið á 
einstaklingsframtaknemenda og 
það er lítið metið af kennurum. 
Nemendur geta misst áhuga ef 
kennarar biðja um framlag þeirra 
en taka svo ekki eftir því.  

Nemendur geta mögulega 
breytt hugmyndum og 
skoðunum fullorðinna.  

5. Nemendur gefa ráð um 
verkefni en kennarar stýra 
þeim. 

Nemendur fá aðeins vald yfir því 
sem fullorðnir ákveða og virkni 
nemenda er aðeins samþykkt á 
forsendum kennaranna.   

Nemendur geta mögulega 
breytt skoðunum fullorðinna. 

4. Þátttaka nemenda er á 
forsendum kennara. Kennari 
útdeilir verkefnum og segir 
nemendum hvað á að gera.  

Kennarar þurfa ekki að láta 
nemendur hafa áhrif á ákvarðanir 
þeirra. 

Nemendur geta lítillega haft 
áhrif á hugmyndir og skoðanir 
kennaranna. 

3. Málamyndaþátttaka (e. 
tokenism) Nemendur virðast 
hafa rödd en hafa í raun lítið um 

Kennarar láta það líta út sem 
nemendur séu virkir 
þátttakendur.   

Nemendur eru sjáanlegir án 
þess að það reyni á virkni 
þeirra. Nemendur eru óvirkir 
þátttakendur. 

hlutina að segja og lítið sem 
ekkert val. 

2. Skreyting (e.decoration), 
kennarar taka allar ákvarðanir 
sjálfir og nota nemendur til að 
styðja sinn málstað.  

Kennarar ýta ekki undir virka 
þátttöku nemenda.  

Nemendur látnir líta út fyrir að 
virkir en eru óvirkir 
þátttakendur. 

Fölsuð þátttaka 
(e.manipulation) kennarar beita 
nemendum fyrir sig til að tala 
fyrir eigin málstað og láta sem 
nemendur hafi átt frumkvæðið.  

Nemendum er ætlað að taka þátt 
án þess að þeir hafi áhuga. 

Nemendur eru óvirkir 
þátttakendur. 

(Fletcher, 2016)  

Þátttökustiginn hefur verið notaður í sumum rannsóknum sem og erlendis. Meðal 

annars hefur verið sýnt fram á að þótt nemendur virðist vera þátttakendur í skólastarfi 

sé óvíst að raddir þeirra heyrist. Einnig hefur komð fram að nemendur hafi takmarkaða 

möguleika til þátttöku og áhrifa á eigið nám (Downes, Bishop, Swallow, Olofson og 

Hennessey, 2015; Gerður G. Óskarsdóttir, 2014; Fletcher, 2016).  

 

2.3.4 Mikilvægi rammans í lýðræðislegu skólastarfi 

Mikilvægt er í skólastarfi að starf kennarans sé skipulagt til að menntun nemenda verði 

hvað árangursríkust. Stór hluti af samvistum manna er að taka sameiginlegar 

ákvarðanir, til dæmis með almennum kosningum. Mikilvægt er að nemendur, kennarar 

og stjórnendur skóla hafi sömu markmið að leiðarljósi sem gætir hagsmuna allra 

(Dewey, 2000, Ólafur Páll Jónsson, 2010). 

Allir í skólasamfélaginu eiga að stuðla að og haldi uppi góðum starfanda og 

jákvæðum skólabrag, sem felur í sér gagnkvæmt traust, virðingu og samábyrgð, einnig 

öryggi og vellíðan (Aðalnámskrá grunnskóla, 2013). Ramminn utan um skólastarfið þarf 

að vera skýr og aðgengilegur til að viðhalda jákvæðum skólabrag vegna þess að 

jákvæður skólabragur er mikilvægur þáttur innan menntastofnana. Nauðsynlegt er að 

samstaða skapist um rammann og allir þeir sem tengjast skólastarfinu eigi hlut að því 

að móta hann (Aðalnámskrá grunnskóla, 2013).  

Til að rammanum sé fylgt þarf góða stjórnunar- og skipulags hæfileika, þeir eiga að 

liggja hjá kennurum og stjórnendum skólanna. Til að breytingar geti átt sér stað í 

skólum þarf öflugan leiðtoga og skýran ramma til að meðlimir þess skóla þrífist. Leiðtogi 

þarf að hafa skýr markmið, það er í senn auðvelt og erfitt. Nauðsynlegt er að skilgreina 

markmið skólans, og hafa skýrar kennsluáætlanir til að stuðla að jákvæðari skólabrag 

(Anderson, Leithwood, Louis og Wahlstrom, 2004).   

Markmið sem einstaklingum finnst vera aðlaðandi og áhugaverð, finnst þeim vera 

hvetjandi og um leið gerleg. Að hafa slík markmið hjálpar einstaklingum að skilja hvað 

þeir eru að gera og hjálpar þeim í leið þeirra að bættri einstaklingsþróun. Enn fremur er 

mikilvægur hluti af „rammanum“ að samskipti á milli allra aðila séu í lagi (Anderson 

o.fl., 2004).  

Breytingar geta átt við kennsluhætti og stefnur eins og varðandi einstaklingsmiðað 

nám. Slíkt nám hentar vel til að ná til fjölbreytts hóps nemenda. Þeir þjálfast í að 

skipuleggja vinnu sína, vinna með öðrum og námsgreinar eru oft samþættar. 

Tilgangurinn er meðal annars að koma til móts við fjölbreytta nemendahópa með 

breytilegum vinnubrögðum og skapa nemendum tækifæri til að læra á eigin forsendum. 

Viðfangsefnin þurfa að reyna á mismunandi greindir, færni og skilningarvit til að 

nemendur nái sem bestum árangri í námi (Armstrong, 2000; Gerður G. Óskarsdóttir, 

2014; Jóhanna Karlsdóttir, 2010).  

2.4 Samantekt 

Hér á undan hefur verið fjallað um hvað almenn menntun á 21. öldinni felur í sér og um 

menntastefnu á Íslandi. Með skírskotun til laga um grunnskóla og til Barnasáttmála 

Sameinuðu þjóðanna er sýnt með afgerandi hætti hve miklu máli skiptir að hafa börnin í 

brennidepli. Einnig að nemendur átti sig á þeirri ábyrgð og þeim hlutverkum, sem þeir 

gegna innan skólastofnana, og þeim væntingum sem gerðar eru til þeirra. Menntun er 

ævilangt ferli. Að gæta réttar barnanna, að ætlast til að þau verði virkir þátttakendur og 

raddir þeirra fái að heyrast er áhrifarík leið að auka vellíðan þeirra og nám þeirra getur 

orðið árangursríkara. Með því að gæta að jafnrétti og virðingu er von til að þeir verðir 

virkir þátttakendur í samfélögum. Niðurstöður úr rannsóknum í mörgum löndum benda 

til þess að nemendum finnist ekki vera hlustað á sig þrátt fyrir að hafa verið beðnir um 

álit, að þeir hafi lítið val um eigið nám og skólastarf og að þeim finnist að eina frelsið, 

sem þeir kunna að hafa, er að fá að fara á salernið. Menntun þarf að breytast og þurfa 

kennarar því að byrja á að afla sér upplýsinga um lýðræðislegt skólastarf til að hagur 

allra sé í fyrirrúmi. Með því að kennarar temji sér lýðræðislegri vinnubrögð munu þeir 

auka tilfinningahæfni nemenda og hæfni þeirra til að leita lausna frá mismunandi 

sjónarhornum. Kennarar bæta þar með félagsfærni með því að ýta undir málamiðlanir 

og jákvæð samskipti. Enn fremur er mikilvægt að kennarar hugi að efla skipulags- og 

leiðtogarhæfni sína til að stuðla að árangursríkari námi með nemendum.  

3 Rannsóknin 

Í þessum kafla verður aðferðafræði rannsóknarinnar kynnt og tilgangur, markmið og 

rannsóknarspurningin verða rifjuð upp. Því næst verður fjallað um þátttakendur og 

aðferð við val á þeim. Enn fremur tel ég upp aðferðir sem notaðar voru við gagnaöflun 

og gagnagreiningu og að lokum greini ég frá siðferðalegum álitamálum.  

3.2 Aðferðafræði 

Í þessari rannsókn verður stuðst við aðferðafræði eigindlegra rannsókna. Í eigindlegum 

rannsóknum er leitast við að svara spurningum sem varða hið félagslega umhverfi sem 

þátttakendur í rannsókninni eru í (Creswell, 2007).  

3.3 Eigindleg aðferðafræði 

Rannsóknin er eigindleg. Með eigindlegri rannsókn getur rannsakandinn staðsett sig í 

umhverfi sem er honum óþekkt og leitast við að gera það kunnulegra sjálfum sér og 

öðrum. Eigindleg aðferðafræði er bæði túlkanleg og náttúruleg leið að svörum við þeim 

spurningum sem settar eru fram. Hún byggist á upplifun þeirra einstaklinga, sem 

rannsóknin beinist að, og litið er á hvernig einstaklingarnir, sem eru til rannsóknar 

upplifa það sem athugað er hverju sinni. Rannsóknin byggir á verufræðilegum grunni, 

það er að segja veruleikinn mótast í upplifun þátttakenda (Creswell, 2007). Enginn ein 

þekking er algild heldur byggist hún á huglægri merkingu og í henni er beitt aðleiðslu, 

rannsakandi getur þróað tilgátur og kenningar út frá þeim gögnum sem er safnað. Með 

eigindlegri nálgun er gott að rannsaka félagsleg fyrirbæri í eigin umhverfi án þess að 

slíta þau úr samhengi við sinn rétta ramma (Creswell, 2007; Sigurlína Davíðsdóttir, 

2003). Lögð er áhersla á að leyfa gögnum „að tala“ og þróa kenningar um það sem 

getur verið að gerast. Áhersla er á að raunveruleiki allra er mismunandi og rannsakandi 

getur ekki verið hlutlaus. Því er betra að viðurkenna það og setja þá skoðun fram sem 

rannsakandi kann að hafa (Sigurlína Davíðsdóttir, 2003). 

Þessari rannsókn var ætlað að varpa ljósi á hvernig þátttaka nemenda birtist í 

skólastarfi og hvaða þætti kennari þarf að hafa í huga til að efla nemendur til þátttöku í 

skólastarfi. Til þess þótti eigindleg aðferðafræði henta best. Í eigindlegum rannsóknum 

er samþykkt að veruleikinn er breytilegur og áhersla er lögð á ferlið frekar en lokaafurð. 

Eigindleg rannsókn gerði mér kleift að fara í þær aðstæður sem ég þurfti til að varpa 

ljósi á það sem ég leitaði eftir, það er að segja fara á staðinn og dvelja í eðlilegu 

umhverfi og fá þannig dýpri innsýn í aðstæður. Í þessu tilfelli var kannað hvernig 

kennarar efla nemendur til þátttöku og hvort þátttaka nemenda leiði til árangurs eða 

stjórnleysis. Einnig var leitast við í þessari rannsókn að greina raunveruleika 

viðmælenda eins og þeir upplifðu hann.  

Tilgangur rannsóknarinnar var að læra hvað ég get gert sem kennari til að efla hæfni 

nemenda til þátttöku í skólastarfi og að reyna skapa þeim jákvætt og gott 

námsumhverfi sem leiðir til vellíðanar og árangurs í námi.  

Markmið með rannsókninni var að leita eftir svörun við eftirfarandi 

rannsóknarspurningu: Hvað þarf að hafa í huga þegar markmiðið er að auka þátttöku 

nemenda í skólastarfi?  

3.3 Rannsóknarsnið 

Rannsóknarsnið innan eigindlegrar aðferðafræði eru fjölbreytt. Að þessu sinni var 

ákveðið að styðjast við grundaða kenningu (e. grounded theory). Hún kom fyrst fram 

árið 1967 í bók Glasers og Strauss (Lichtman, 2013). Grunduð kenning varð fyrir valinu 

vegna þess að hún er óformleg og opin og markmið hennar sem aðferðar er að þróa 

kenningar um ákveðið fyrirbæri með því að rýna í þau gögn sem rannsakandi hefur 

safnað sér (Corbin og Strauss, 1990; Creswell, 2007; Gretar Marínósson, 2004). Að 

styðjast við grundaða kenningu getur verið afar flókið, vegna þess að aðstæður eru oft 

ekki þekktar og ekki vitað fyrir fram hvernig rannsóknarefnið birtist á vettvangi. Því er 

mikilvægt að hafa opinn huga fyrir öllu og skrá meira og minna allt. Grunduð kenning er 

leið til að kanna þá heima, sem rannsakaðir eru hverju sinni, og nota kenninguna sem 

leið til að skilja. Rannsakandi er hluti af því sem rannsakað er og þeim gögnum sem er 

safnað (Creswell, 2007). 

Ég leitaði að aðferð innan eigindlegrar aðferðafræði, sem gerði mér kleift að afla 

gagna um þátttöku nemenda og þróa með mér þekkingu á henni. Í grundaðri kenningu 

er rannsakandi aðalrannsóknartækið, hann horfir og hlustar eftir því sem viðmælendur 

og þátttakendur telja áhugaverðast og kenningin sprettur að miklu leyti upp úr þeim 

gögnum sem hann safnar á vettvangi (Corbin og Strauss, 1990; Creswell, 2007; Gretar 

Marínósson, 2004) 

Söfnun gagna í grundaðri kenningu fer fram á nokkrum stigum sem og greiningar á 

gögnunum. Mikilvægt er að kunna þessar aðferðir til að hægt sé að gera rannsókn. Hafa 

þarf í huga að söfnun gagna og greining eru innbyrðis ferli (e. interrelated process), það 

er að segja nauðsynlegt er samkvæmt grundaðri kenningu að byrja að greina gögnin 

strax svo hægt sé að sjá hvert næsta skref er í rannsókninni (Corbin og Strauss, 1990). 

Stöðugt þarf að bera saman niðurstöður greininganna því þá verða þær nákvæmari og 

það mun auka réttmæti rannsóknarinnar (Corbin og Strauss, 1990).  

Í grundaðri kenningu er kóðunin þrískipt og skiptist í opna kóðun (e. open coding), 

öxulkóðun (e. axial coding) og afmarkaða kóðun (e. selective coding) (Charmaz, 2005; 

Corbin og Strauss, 1990). Í þessari rannsókn var notast við opna kóðun og öxulkóðun. 

3.4 Þátttakendur 

Einn skóli tók þátt í rannsókninni, tveir starfsmenn skólans og nemendur. Ástæðan fyrir 

því að þessi skóli var valinn var sú að í stefnuskrá hans kemur fram að þetta er 

lýðræðislegur skóli. Eftir að hafa lesið stefnu skólans lá beint við að óska eftir að fá að 

koma í vettvangsheimsókn. Í rannsókninni voru viðmælendum mínum gefin dulnefnin 

Kara og Sara og þátttökuskólinn fékk dulnefnið Valskóli.   

Valskóli er einkarekinn skóli og í stefnuskrá hans kemur fram að áhersla skuli lögð á 

lýðræði nemenda. Hann var stofnaður rétt eftir aldamótin 2000. Við hann starfa 20 

einstaklingar og í hann ganga 100 nemendur. Þeir sem starfa við skólann eru: átta 

kennarar, húsvörður, skrifstofustjóri, matráður og skólastjóri. Flestir kennararnir eru 

faglærðir, sumir þeirra hafa reynslu af því að starfa í lýðræðislegum skólum sem 

þessum og aðrir hafa blandaða reynslu af opinberum og einkareknum skólum. 

 Viðmælendur voru tveir starfsmenn skólans, Kara og Sara. Kara er ekki menntaður 

kennari. Hún tók þátt í stofnun skólans og starfar sem einn af stjórnendum hans. Kara 

talar ekki íslensku, ég sá um að þýða ummæli hennar af hennar móðurmáli yfir á 

íslensku. Kara bauð mér að koma í heimsókn í skólann á kynningarfund. Hún veitti mér 

innsýn í hugmyndafræði og skipulag skólans. Ég fékk ábendingu frá Köru um að gott 

væri að ræða við Söru vegna tæplega tveggja áratuga reynslu hennar af 

kennarastörfum. Hún þekkir vel bæði opinbera og einkarekna skóla og er hún einnig í 

stjórn Valskóla ásamt því að vera kennari í honum. Ég hafði samband við Söru, hún 

samþykkti viðtal og ákvað bæði stað og stund fyrir viðtalið. Ég fylgdist með þátttöku og 

samskiptum nemenda á þingfundi skólans.  

3.5 Rannsóknarferlið 

Hér á eftir er greint frá þeim þáttum er snúa að rannsókninni sjálfri, fjallað er um 

undirbúning hennar og mótun rannsóknarspurningu. Gagnasöfnun er kynnt og greint er 

frá hvernig unnið var úr gögnunum, það er að segja hvernig þau voru skrásett og greind.  

3.5.1 Gagnasöfnun 

Rannsóknin var tilkynnt til Persónuverndar, númer S8237. Í fyrstu tölvusamskiptum við 

Köru, kynnti ég mig ítarlega og útskýrði hvað ég væri að gera og hví ég óskaði eftir að 

koma í heimsókn í skólann. Samdægurs kom boð um að koma á kynningarfund í 

skólanum og samþykki veitt um að ég mætti gera vettvangsathugun. Ég gerði grein fyrir 

því að rannsóknin yrði ekki persónurekjanleg. Það átti sér stað bæði munnlegt samþykki 

við komu í skólann og skriflegt samþykki í gegnum tölvupóst frá Köru, sem er einn af 

stjórnendum skólans, í samráði við skólastjóra Valskóla. Kara tók á móti mér í fyrstu 

vettvangsheimsókninni sem var kynningarfundur. Hún var með tilbúna kynningu með 

fyrirfram ákveðið efni. Ástæða þess að þetta var ekki viðtal var að margir 

utanaðkomandi aðilar eins og ég vildu fá upplýsingar um skólann. Kara taldi að til að 

anna beiðnum um viðtöl þyrfti hún að vera með ákveðið efni og kynningarfund sem 

þennan til að verða við óskum þeirra sem vilja fá að kynna sér skólann. Að 

kynningarfundi loknum bauðst mér að koma í aðra vettvangsheimsókn, nánar tiltekið 

að vera áhorfandi á þingfundi skólans. Hann er haldinn einu sinni í viku og stendur í 45 

mínútur í senn. Samkvæmt stefnu skólans er hann talinn vera miðpunktur lýðræðislegs 

skólastarfs. Viðmælanda mínum þótti vel til fundið að ég mætti á slíkan fund þar sem ég 

væri að skrifa um þátttöku nemenda í skólastarfi. Ég þáði það boð. Einnig var mér tjáð 

að afar erfitt væri að fá tíma til að heimsækja skólann þar sem mikil ásókn er í að skoða 

hann. Stjórnendur skólans létu nemendur og annað starfsfólk skólans vita af komu 

minni. 

Gagnasöfnun hófst í janúar 2017 og lauk henni í april 2017. Hún fór fram með 

tveimur vettvangsathugunum, sú fyrsta var heimsókn í skólann á kynningarfund, sú 

síðari var til að fylgjast með þingfundi í skólanum. Til að auka réttmæti 

vettvangsheimsóknanna tók ég einnig eitt viðtal. Einnig voru skoðuð opinber gögn, með 

þeim er meðal annars átt við Aðalnámskrá Grunnskóla, Barnasáttmála Sameinuðu 

þjóðanna, Lög um grunnskóla, stefnu og skólanámskrá þátttökuskólans. Ég valdi 

vettvangsathugun vegna þess að mér þótti hún vel til þess fallinn að kynna mér skólann 

með því að fara á vettvang og nálgast viðfangsefni rannsóknar minnar til að afla mér 

dýpri þekkingar á þátttöku nemenda og sjá það í verki. Að velja vettvangsathugun er 

tímafrek og við hana beitti ég huglægu mati á það sem ég sé og heyri. 

Vettvangsheimsóknir eru mismunandi kerfisbundnar eða formlegar eftir forsendum 

rannsóknanna (Gretar Marínósson, 2004; Lichtman, 2013).  

Fyrri vettvangsathugun átti sér stað í lok janúar 2017 og stóð hún yfir í eina og hálfa 

klukkustund. Áður en ég mætti í hana studdist ég við Skyggnst um í skóla (Moore, 1995) 

til að hjálpa mér að finna út það sem ég þurfti að horfa á og afla upplýsinga um á því 

sem ég sá og heyrði innan skólans sem og á kynningarfundinum. Skrifaðar voru 

vettvangsnótur í heimsókninni sem síðan voru greindar að lokinni vettvangsathugun. 

Næsta vettvangsathugun átti sér stað í byrjun mars, stóð hún yfir í 45 mínútur. Í síðari 

vettvangsathuguninni hafði ég fengið leyfi til að skrifa á tölvu meðan á þingfundi stóð. Í 

upphafi skráði ég allt sem ég sá og heyrði meðan á vettvangsathugunum stóð. Ég skráði 

í dagbók sem ég afritaði síðar á tölvu. Í þessa dagbók skrifaði ég ígrundanir ásamt 

vettvangnótum sem ég safnaði meðan á athugunum stóð.  

Vettvangsathugunum var síðan fylgt eftir með viðtali sem átti sér stað miðjan mars 

2017. Ég frestaði viðtalinu í um tvær vikur til að greina gögnin enn frekar sem urðu til 

eftir vettvangsathuganirnar, til að fá upp sem réttmætustu myndina af gögnunum sem 

ég hafði þegar safnað. Kara réði vettvangsheimsóknunum tveimur og Sara fékk að ráða 

hvenær viðtalið fór fram og hvar. Söru fannst einnig vel til fundið að fresta viðtalinu 

vegna þess hversu stuttur tími leið frá þingfundinum og þar til viðtalið átti að vera.  

Viðtal sem gagnasöfnunaraðferð felst í að gagna er aflað með beinum orðaskiptum 

á milli rannsakanda og viðmælenda. Einnig er hún öflug leið til að svara þeirri 

rannsóknarspurningu sem var sett fram. Í eigindlegum rannsóknum er gengið út frá því 

að þekking sé sameiginlegur skilningur sem þróast hefur í samskiptum fólks (Helga 

Jónsdóttir, 2003).  

Ég tók viðtal til að þróa frekar skilning á þátttöku nemenda í skólastarfinu og þar naut 

ég góðs af færni, reynslu og þekkingu viðmælanda míns. Umræðuefnið var um lýðræði í 

skólastarfi. Viðtalið var sveigjanlegt svo viðmælandi gat tjáð sig frjálst. Ég hafði gert 

spurningaramma til að reyna halda einbeitingu í viðtalinu og til að fá sem mest út úr 

viðtalinu, en ég þurfti lítið að notast við hann. Viðtalið var þæginlegt og það stóð yfir í 

rétt tæpa klukkustund.   

3.5.2 Skráning gagna 

Í vettvangsathugunum tveimur skráði ég hjá mér athugasemdir og minnisatriði. Ég lagði 

áherslu á andrúmsloft vettvangsheimsóknanna, fas þátttakenda og viðhorf kennara. Ég 

afritaði gögnin á tölvu þegar heim var komið og bætti við lýsinguna eftir þörfum. 

Viðtalið við Söru var tekið upp á farsíma og síðan afritað á tölvu. Afritun varð til þess að 

ég gat lesið margsinnis yfir gögnin. Þannig urðu þau nákvæmari og þar með gat ég aukið 

réttmæti niðurstaðna.  

3.6 Gagnagreining 

Gagnagreining hófst eftir fyrstu vettvangsathugun til að geta ígrundað næstu skref í 

rannsóknarferlinu. Hún byrjaði með lestri á vettvangsnótum og öðrum nótum í dagbók 

sem ég hafði safnað til að dýpka þekkingu mína á þátttöku nemenda í skólastarfi og 

lýðræðislegum vinnubrögðum í Valskóla (Corbin og Strauss, 1990).  

 Til að byrja með greindi ég gögnin út frá hugtökum sem fundust með opinni kóðun. 

Ég bjó til töflu eftir fyrstu vettvangsathugunina og fyllti í hana samviskusamlega um leið 

og ný gögn söfnuðust. Eftir að hafa lesið í gegnum gögnin skráði ég hugtök inn í þessa 

töflu sem mér fannst vera mest áberandi eftir athugunina. Við nótur og skrif í töflur 

setti ég inn ígrundanir um hvernig ég skildi efnið eða hugtökin og hvað væru mín næstu 

skref í rannsókninni. Ég skoðaði ítrekað gögnin til að fá nýja innsýn. Eftir að hafa skoðað 

gögnin gaumgæfilega gerði ég samanburð á þeim og setti í hnitmiðaðri flokka 

samkvæmt öxulkóðun. Að notast við öxulkóðun leyfði mér að halda áfram að greina 

hugtökin, sem ég fann með opinni kóðun, til að gera þau réttmætari. Til dæmis má 

nefna viðhorf kennara en ég fann að það var mjög mikilvægt þegar um þátttöku 

nemenda í skólastarfi var að ræða. Ég gat þá velt því fyrir mér ástæðunum fyrir þessum 

viðhorfum og hvaða máli viðhorf kennara skiptir fyrir nemendur.  

Niðurstaða gagnagreiningarinnar eru flokkar sem ég fann með stöðugum 

samanburði á hugtökum og gögnum sem ég safnaði og ígrundaði með því að styðjast 

við opna kóðun og öxulkóðun. 

3.7 Trúverðugleiki og siðferðlileg atriði 

Ég gætti þess að hafa ekki áhrif á svör þátttakenda og leyfa þeim að koma skoðunum 

sínum á framfæri. Öll úrvinnsla var unnin af vandvirkni og þess var gætt að raddir 

viðmælenda minna fengju að heyrast.  

Eftir að hafa rætt við viðmælendur mína um þátttöku þeirra í rannsókninni, gætti ég 

þess að rannsóknin stæðist siðferðilegar kröfur og ekki síður aðferðafræðilegar. 

Óheimilt var að valda óþarfa þjáningu, vanvirða ákvarðanir sjálfráða einstaklinga og 

mismuna þeim og gæta þurfti trúnaðar. Valin voru dulnefni og gæta varð 

upplýsinganna, sem mér voru gefnar svo að ekki sé hægt að bera kennsl á 

þátttakendur. Þeir einstaklingar, sem fjallað var um og láta í ljós skoðanir sínar og 

upplifanir, teljast þátttakendur í rannsókninni. Upplýsingarnar geta verið viðkvæmar ef 

þær fjalla um uppruna, litarhátt, kynþátt, stjórnmálaskoðanir, trúarskoðanir eða aðrar 

lífsskoðanir (Sigurður Kristinsson, 2003). Gætt var sérstaklega að fjórum grunnreglum í 

siðfræði hvað varðar viðtöl en þær eru: skaðleysisreglan, sjálfstæðisreglan, 

velgjörðareglan og réttlætisreglan. Einkenni eigindlegra aðferða er að upplýsa 

þátttakendur í rannsókninni í hverju þátttakan sé fólgin. Þátttakendum var gerð grein 

fyrir að þeir gætu dregið þátttöku sína til baka ef þeir kysu svo (Sigurður Kristinsson, 

2003).  

Ég gætti þess að reyna að afla fjölbreyttra gagna til að fá sem skýrasta mynd af 

rannsóknarefninu í þeim tilgangi að reyna að lágmarka hlutdrægni (e. bias) (Lichtman, 

2013). Aldrei hafði ég stigið inn í skóla sem einkenndi sig sem lýðræðislegan skóla og 

vissi þar af leiðandi ekki út í hvað ég var að fara. Þó bar mér að varast að láta eigin 

viðhorf og skoðanir hafa áhrif á rannsóknina. 

Viðmælendum mínum var þakkað fyrir að taka þátt í rannsókninni og oftar en einu 

sinni undirstrikaði ég að þeir kæmu fram undir nafnleynd og að svör þeirra yrðu ekki 

rekjanleg á neinn hátt. Því má segja að persónueinkenni viðmælenda hafi verið afmáð 

við afritun viðtals og vettvangsheimsókna. Alltaf voru góðar samræður á milli mín og 

viðmælendanna tveggja. Mér fannst ég alltaf vera afar velkominn í skólann af 

starfsmönnum og nemendum í vettvangsheimsóknum mínum. Gögnin, sem safnað var 

á meðan rannsókninni stóð, voru aðeins í mínum höndum og þeim var eytt að rannsókn 

lokinni.  

Í þessum kafla var fjallað um viðfangsefni og markmið rannsóknarinnar, greint var frá 

framkvæmd hennar, gagnaöflun, úrvinnslu og hvernig val á þátttakendum fór fram. 

Einnig var fjallað um siðferðileg álitamál er sneru að rannsókninni.  

4 Niðurstöður 

Í þessum kafla verður greint frá niðurstöðum rannsóknarinnar. Niðurstöður voru 

fengnar með því að hafa lesið oft í gegnum nótur gerðar af mér, sem byggðar voru á 

heimsóknum, viðtali og opinberum upplýsingum um skólann á internetinu. Fjallað er 

um niðurstöðurnar í fjórum flokkum en þeir eru: Félagsfærni og tengsl, lýðræði í 

skólastarfi og ramminn, fjölbreytileiki og viðhorf kennara.  

Þegar ég opnaði dyrnar inn í skólabygginguna, sem var máluð glaðlegum lit 

og alls ekki stór, blasti við kuldalegt rými með steyptum gólfum, veggir sem 

þurftu á málningu að halda og það var kalt. Ég gekk að tröppunum, þær 

voru mjög brattar,engin börn né kennarar sjáanleg. Leið mín lá upp á 3. 

hæð. Í litlum gangi uppi á 3. hæð var ein hurð. Á hana var búið að klessa 

límmiða og á þeim stóð meðal annars: aldursblöndun, læra að axla ábyrgð á 

sér og öðrum og engin heimavinna. Þessum miðum ásamt fleirum var raðað 

í kringum límmiða sem stóð á lýðræði. Þetta var það fyrsta sem ég sá sem 

einkenndi skólann fyrir að vera lýðræðislegan. Ég opnaði hurðina, gekk inn 

og hitti Köru samstundis, við hana hafði ég átt í samskiptum. Kara var á 

aldrinum 45–50 ára. Hún er blíðleg, mér fannst andrúmsloftið breytast til 

hins betra (vettvangsathugun, 24. janúar).  

Í stefnu skólans eru meðal annars lagðar áherslur á: sveigjanlega námshópa til að 

koma til móts við áhuga og þarfir nemenda, námshópar eru aldursblandaðir og hafa 

viðfangsefni þvert á aldur. Einstaklingsþróun, frumkvæði, félagsfærni og ábyrgð 

nemenda er einnig afar mikilvægt (vettvangsathugun, 24. janúar, Kara).  

Í skipulagi skólans fylgja kennarar þriggja ára áætlun fyrir hvert skólastig. Vikum er 

skipt upp eftir þemu. Þau geta verið útikennsla, starfsvikur og þemu sem reynir á 

sjálfstæð vinnubrögð og samvinnu o.fl. „Þetta er allt liður í að hjálpa félagsverunni að 

fóta sig og að hjálpa þeim sem eru ekki eins sterkir félagslega að finna öryggi“ 

(vettvangsathugun, 24. janúar, Kara). Valskóli er afar vinsæll og margir sækja um 

inngöngu fyrir börn sín á hverju ári, kosið er að hafa fámennan skóla. Rökin fyrir því eru 

þau að auðveldara sé að halda nánum tengslum innan skólasamfélagsins, það er að 

segja á milli nemenda, foreldra og kennara.  

Skólinn samþykkir ekki einungis inngöngu fyrir nemendur sem byrja í fyrsta bekk; 

fyrir hefur komið að nemendum hefur verið veitt innganga í fjórða eða fimmta bekk og 

oft og tíðum eru það nemendur úr öðrum skólum og eru jafnvel komnir með námsleiða. 

„Það er erfitt að fá þau af stað í leit að þekkingu þar sem skólinn þrífst á forvitni 

nemenda“ (vettvangsathugun, 24. janúar, Kara). Upplifun mín af skólanum verður sífellt 

betri, „ekki er hægt að dæma bókina af kápunni einni“ skráði ég hjá mér. „Þegar 

nemendur eru spurðir um skólann er yfirleitt svarið að þeim finnist þau vera örugg og 

mega taka þátt í ákvörðunartöku hvað varðar skólann og námið sitt“ 

(vettvangsathugun, 24. janúar, Kara).  

 

Til þess að Valskóli haldi starfsleyfinu þurfa starfsmenn að fara eftir formlegri 

opinberri námskrá. Nemendur skólans taka samræmd próf og „þau koma ágætlega út, í 

meðallagi eða rétt fyrir ofan“ (vettvangsathugun, 24. janúar, Kara). Þau æfa ekki 

sérstaklega fyrir prófin. Skólinn hefur sína eigin námskrá sem skólinn fylgir einnig. 

Við verðum að fylgja námskránni, það eru lög, en við höfum okkar eigin 

námskrá ... Við viljum að nemendur okkar geri suma hluti öðruvísi sem er 

ekki í hinni, það er kannski meira svona félagslegt, já, ... það er bara svona 

...já. ... bara skemmtilegt. (viðtal, 16. mars, Sara) 

Þrátt fyrir að skólinn sé einkarekinn fylgir hann markmiðum sem sett eru í opinberri 

námskrá. Enn fremur er fylgt námskrá skólans vegna þess að hún er frjálslegri og 

sveigjanlegri fyrir kennara að starfa eftir, að sögn Söru og Köru.   

Kara sagði að lítið sé notað af bókum í kennslustundum heldur styðjast kennarar við 

efni af internetinu sem þeir finna og eða búa til sitt eigið efni, til að finna nám við hæfi 

sem hentar nemendahópi sínum að hverju sinni. Í skólanum telja þeir eitt lokapróf ekki 

vera vænlega leið til að meta börn. Í skólanum eru þó próf, helst til að mæla stöðu 

nemenda í lestri og stærðfræði. Notast er við símat í Valskóla, nemendur eru metnir 

með reglulegu millibili yfir námstímann af kennurum. Einnig styðjast þeir við sjálfsmat 

og jafningjamat, það er að segja nemendur meta sjálfa sig og eru metnir af 

samnemendum. 

 Þessi háttur á mati er hafður á vegna þess að nemendur eru mismunandi og ber 

kennurum í skólanum að meta hvern og einn út frá hans framlagi til verkefna, þátttöku 

og samvinnu við aðra. Þetta mat kemur í stað lokaprófs sem að mati kennaranna er 

óréttlátt gagnvart nemendum vegna þess að lokapróf gefur ekki rétta mynd af þeim 

(vettvangsathugun, 24. janúar, Kara). Einnig er mikið lagt upp úr samtölum við 

nemendur í formi endurgjafar til að þeir læri enn meira af reynslunni. Í þessum 

samtölum er fjallað um hvað er gott og hvað má bæta. Með því að bera ábyrgð á eigin 

námi og vera þátttakendur í því er auðveldara fyrir nemendur að sjá hvað þarf að bæta. 

Kara talaði ítrekað um mikilvægi þess að efla nemendur í félagsfærni til að þeir verði 

virkari þátttakendur í skólanum og vonandi utan skóla einnig. Kennararnir meta 

þátttöku nemenda út frá mismunandi verkefnum og þemavikum í skólanum. Í 

verkefnavinnunni er mikil áhersla lögð á samvinnu nemenda, samskipti, frumkvæði og 

sjálfstæð vinnubrögð. Í slíkum verkefnum reyna kennararnir að sinna fjölbreyttum hópi 

nemenda í náminu.  

4.1 Félagsfærni og tengsl 

Í skólanum er aldursblöndun, á yngsta stigi eru 6–8 ára börn, á miðstigi eru 9–11 ára og 

á elsta stigi eru 13–16 ára nemendur. Nemendur, sem eru 12 ára, fá að fara á milli 

miðstigs og elsta stigs vegna þess að á miðstigi er verið að undirbúa þá fyrir námsárin á 

elsta stiginu. Kara sagði helstu ástæðuna vera þá að leyfa þeim að halda þeirri 

öryggistilfinningu sem byggð hefur verið upp á yngsta og elsta stigi. Það taki tíma að 

þróa með sér þá vellíðan og öryggi sem þarf til að takast á við elsta stig 

(vettvangsathugun, 24. janúar, Kara). Enn fremur sagði Kara, að þau telji það vera of 

stórt stökk fyrir nemendur að fara snögglega yfir í elsta stig, við það geti skapast 

óöryggi; þess vegna sé aðlögunin nauðsynleg. Á þeim tíma, sem nemendur fá að 

aðlagast breyttum aðstæðum á efsta stigi, öðlast þeir meira sjálfsöryggi með því að 

vinna með nemendum efsta stigsins og mynda samtímis tengsl við þá 

(vettvangsathugun, 24. janúar, Kara). Aldursblöndunin í skólanum viðheldur tengslum á 

milli barna. Ekki er einungis aldursblöndun á hverju skólastigi fyrir sig heldur eru 

verkefni í boði yfir námstímann sem nemendur vinna þvert á stig. Fyrir utan tengslin, 

sem skapast, er mikilvægt að nemendur þjálfist í að vera úrræðagóðir og 

samvinnuhæfir (vettvangsathugun, 24. janúar, Kara; viðtal, 16. mars, Sara).  

Þau læra mikið um félagsfærni, það er rosalega mikilvægt að þau læri 

samskiptareglur og allt þetta. Ef það er ekki til staðar þá verður bara 

stjórnleysi; að þau læri virðingu og hérna, virðing er gríðarlega mikilvægt að 

þau læri, og hérna .... já, það eru alltaf ákveðnar reglur sem við verðum að 

fylgja. Að þau læri það sem þau gera ... hefur afleiðingar ... hérna, ... að 

þetta sé ekki ... að maður getur ekki gert hvað sem er ... það hefur allt 

afleiðingar ... að maður læri að taka afleiðingum gerða sinna. (viðtal, 16. 

mars, Sara) 

Nemendum þarf að líða vel með kennaranum sínum og öðrum nemendum. Til eru 

alls kyns hópar sem gegna ýmsum hlutverkum en þeir eru til að auka tengsl, samvinnu 

og þátttöku nemenda (vettvangsathugun, 24. Janúar, Kara; viðtal, 16.mars, Sara).  

Ég legg mig fram að kynnast hverjum og einum rosalega vel, legg mig fram 

að ná góðu sambandi við þau, vildi óska þess að ég gæti gert meira með 

þeim. Fá tíma með hverjum og einum. Stundum leyfi ég bara..., ef þeim 

líður ekki vel, þá eyði ég oft bara frímínútunum mínum að vera bara í 

stofunni. Gera bara eitthvað notalegt saman. Byggja upp traust, vera með 

mikinn húmor, að vera í rauninni, til þess að fá gott samband við nemendur 

..en maður þarf samt að vera á ákveðinn hátt strangur (viðtal, 16. mars, 

Sara). 

Þessir hópar hafa einn umsjónarkennara (e. leader). Í hverjum hópi eru 10 til 15 

nemendur (vettvangsathugun, 24. janúar, Kara). Séu hópar fámennir skapar það öryggi 

og tengsl. Kennarinn þarf að kynnast hverjum og einum til að vita hvernig á að aðstoða 

þá og finna nám við þeirra hæfi (vettvangsathugun, 24. janúar, Kara; viðtal, 16. mars. 

Sara). 

 „Systkinagrúppa“ er til dæmis hópur, það er svona aldursblandað, það er 

verið meira svona að hjálpa þeim félagslega, hjálpa hverjum öðrum á 

einhvern hátt að læra, þau læra ótrúlega mikið að sýna tillitssemi, eldri 

passa upp á yngri, auka samkennd og ábyrgð, þá er líka, þá er þetta.. eiga 

þau að hafa meiri áhrif ... fá hvað þau geta valið um. Eins og það er núna, 

þetta hefur verið gert á mismunandi hátt, núna eru þetta valgreinar. Þá fá 

krakkarnir að gera svolítið mikið að gera það sem þá langar til að gera á 

þessu sviði sem þau völdu sér. Eldri eru að sauma á saumavélar, vilja reyna 

að selja hluti sem þeir búa til, safna fyrir skólaferðalagi eða svona (viðtal, 16. 

mars, Sara). 

Valskólinn leggur mikið upp úr félagsfærni og tengslum nemenda í skólanum. 

Starfsmenn líta á skólann sem eina heild, það er að segja samfélag. Lýðræðisleg gildi 

eru ríkjandi í skólasamfélaginu og þátttaka allra er mikilvæg (vettvangsathugun, 24. 

janúar, Kara; viðtal, 16. Mars, Sara) 

Mikilvægt er að allir taki þátt, allir eiga að hjálpast að. Ef þau hjálpast ekki 

að, þá gengur samfélagið ekki upp, skólinn er eins og lítið samfélag. Þetta er 

rosalega mikil félagsfærni, til dæmis að ganga frá eftir matinn, það á að taka 

þátt, annars gengur samfélagið ekki upp ef það hjálpast ekki allir að. Til 

dæmis: sá sem þrífur skólann þrífur ekki tröppurnar úti... ég skil ekki af 

hverju ... en já, ... alla vega ... þá var ákveðið að þau myndu þrífa einu sinni í 

viku þessar tröppur úti. Svo eru líka til dæmis klósettþrif, þau gera þetta 

ekki í frímínútum heldur er þetta hluti af kennslustund ... þetta er ákveðin 

kennsla ... sumum finnst þetta æðislega skemmtilegt ... en sumum ekki 

(viðtal, 16. mars, Sara). 

Sara sagði að hver kennari er með umsjón með sínum hóp á matmálstímum. 

Nemendur hafa skýran ramma sem þeir fylgja á matmálstímum, þau fá verkefni hverju 

sinni, eins og að leggja á borð, vaska upp eða ná í matinn. Einnig gildir sú regla að sitja 

skal við borðið að lágmarki í 15 mínútur til að spjalla og styrkja félagsfærnina.  

 Í skólanum eru ýmsar nefndir sem nemendur eru í. Markmiðið með nefndunum 

er að þeir læri að taka ábyrgð á sjálfum sér, læra að framkvæma og sýna samvinnu. Allt 

er þetta liður í að styrkja nemendur. „Það er mikilvægt að kennarar efli nemendur og 

nemendur efli sjálfa sig í félagsfærni því hún er lykillinn að svo mörgu öðru, eins og að 

vilja að taka þátt, að sýna sjálfstæð vinnubrögð og hafa þor í gagnrýna hugsun“, sagði 

Kara. 

Að styrkja félagsfærnina hjá nemendum er stór þáttur í starfi Valskólans. Talið er að 

nemendur verðióhræddari við að segja sínar skoðanir, læri að bera ábyrgð á sjálfum sér 

og sýna sjálfstæðari vinnubrögð, því það má segja að með aukinni félagsfærni verði til 

meira sjálfsöryggi hjá nemendum (vettvangsathugun, 24. janúar, Kara; viðtal, 16. mars, 

Sara).  

Að mati Söru og Köru þurfa allir í skólanum að taka þátt, stefna þarf að því að styrkja 

nemendur sem einstaklinga í leið sinni í einstaklingsþróun. Í starfi skólans skiptir miklu 

máli að allir taki þátt og raddir allra eru jafnar, vegna þess að hann er lýðræðislegur. 

Nemendur eiga að vera virkir, þeir öðlast meira öryggi og eru hluti af heild 

(vettvangsathugun 24. janúar, Kara; viðtal, 16. mars, Sara).  

Utan um nemendur þarf að vera rammi svo þeir viti til hvers er ætlast af þeim og 

hvaða markmiðum ber að ná að hverju sinni, ef ekki er fyrir skipulagða vinnu kennara 

og skýran ramma fyrir nemendur, má búast við að verði stjórnleysi (viðtal, 16. mars, 

Sara) 

4.2 Lýðræði og skólastarfi og ramminn 

Valskóli leggur áherslu í stefnu sinni á að börn eigi að læra að taka ábyrgð á sjálfum sér 

og öðrum. Lögð er áhersla á lýðræði með reglulegum fundum, samtölum og góðu 

foreldrasamstarfi. Markmið þurfa að vera skýr þannig að auðvelt sé að fylgja þeim og 

eftirfylgni þarf að vera góð.  

Það verða að vera einhverjir rammar, ef það er ekki rammi, ég er upptekin 

af því að það sé ákveðinn strúktúr, að það er rammi, þau læra, náttúrlega 

ekki anarkisma, þau læra, það er í lýðræði við gerum ekki það sem við 

viljum. Mín hugsun er frekar þannig að þau mega stjórna hvernig þau gera 

hlutina. Ég er upptekin af því að finna út hvað passar fyrir hvern og einn 

einstakling en það verður að vera rammi. (viðtal, 16. mars, Sara)  

Reynt er eftir bestu getu að hvetja nemandann til að finna innri áhuga og nota 

ímyndunaraflið í hvaða verkefni sem er en utan um verkefnin eru rammar sem gerðir 

eru af kennurum og nemendum. Skýrar reglur, markmið og reynsla eru til að mynda, 

„rammi“. Mikilvægt er að þekkja rammana en til þess þarf nemandi að taka þátt í 

ákvörðunum um hann. Ef nemendur eða kennarar kvarta undan rammanum „er 

möguleiki á umræðum til að breyta þeim“, viðurkenndi Sara.   

Sko, lýðræði í skólastarfi að mínu mati er að hafa áhrif á ... Hvað, hérna, þau 

eru að vinna með og hvernig þau geta gert það ... en um leið þurfa þau að 

virða þær reglur sem hafa verið ákveðnar af lýðræðislega samfélaginu. Þau 

geta ekki bara gert það á sinn hátt. Það er mjög mikilvægt, finnst mér, að 

nemendur geti verið með. (viðtal, 16. mars, Sara) 

Sara sagði enn fremur að „Nemendur geta alveg verið virkir þátttakendur og verða jafnvel 

áhugasamari ef þeir fá að velja sjálf“.  

Ég er til dæmis að kenna stærðfræði ... er búin að kenna einhverja aðferð og 

nemandinn, bara, alveg bara: „Ég skil ekki neitt, ég skil ekki neitt.“ Þá spyr 

ég: „ OK,... uuu., ... veist þú hvernig þú getur leyst þetta dæmi?“ „Þá bara, 

já, ég vil gera þetta svona, svona.“ „OK, ...þá er það bara þín leið og þá gerir 

þú það, en þetta er bara til að sýna þér að það eru til aðrar leiðir. En ef þér 

finnst best að gera þetta svona, þá bara gerir þú þetta svona og ef hinir vilja 

gera hinsegin þá bara gera þeir hinsegin.“..Þetta er svona dæmi um 

lýðræðislega leið, að þau geti fundið út hvað passar þeim án þess að breyta 

eftir því sem hinir gera það. (viðtal, 16. mars, Sara) 

Mikilvægt er að börnum finnist vera hlustað á þau, en Sara nefndi að „Þau hlusta 

gjarnan meira á hvert annað en kennara“ (viðtal, 16. mars, Sara). Það er ekki lengur 

spurning um að kennarar miðli til bekkjardeildarinnar, heldur snýst það um að allir geti 

haft áhrif og beri virðingu fyrir skoðunum annarra (vettvangsheimsókn, 24. janúar, 

Kara; viðtal, 16. mars, Sara)  

Þau eru með svona fataherbergi fyrir utan stofuna, svona rosalega þröngt 

að klæða sig í þegar þau eru að fara úr eða í fötin. Svona eldri krakkar koma 

hlaupandi í gegn, það er svo vont fyrir þau, þau verða svo óörugg. En þau 

voru svo ótrúlega málefnaleg þegar þau voru að taka upp þetta mál ... að 

útskýra ... það verður haldið áfram næsta þriðjudag ... þá voru þau að taka 

upp mál sem eru svona mikilvæg fyrir þau, en hinir hafa ekki hugsað út í. 

Svo snarhættu þeir sem voru alltaf hlaupandi. Þó ég væri margsinnis búin að 

biðja þau um að stoppa þá hlustuðu þau ekki. En vegna þess að þetta var 

tekið upp á fundi, þú veist,... þá bara hlusta þau og þetta er bara ótrúlegt. 

(viðtal, 16. mars, Sara)  

Miðpunktur skólans er þingfundurinn sem haldinn er einu sinni í viku og varir í 45 

mínútur í senn. Á hann mæta kennarar og nemendur skólans og allir geta borið upp 

málefni og þau verða tekin fyrir á fundinum. Eitt málefni getur stundum tekið nokkrar 

vikur að fá samþykkt eða fellt. „Nemendur á elsta stigi vildu ekki hafa heimlærdóm, þau 

unnu málið sitt og það tók þau þrjá fundi að berjast fyrir málstaðnum sínum,“ sagði 

Kara. Sumir fundir rúma eitt málefni, aðrir fleiri. Sara sagði að markmið þingfundarins í 

skólanum sé að það geta allir komið með tillögur að málum og þau ákveðin af öllum 

aðilum í skólanum.  

Þing er í rauninni, geta borið upp og komið með tillögur að málum sem þau 

vilja taka upp, þurfa að byrja að útskýra málið, ... svo, ... já, . . eru svona 

upplýsingar. Svo er kosið með eða á móti. Þeir á móti mega koma með sín 

rök, einnig þeir sem eru með, svo oft verður svona umræða eftir það. Svo er 

það komið upp aftur, svona seinni umferð (viðtal, 16. mars, Sara)  

Dagurinn var komin sem ég fékk að mæta í mína aðra vettvangsheimsókn. Ég var 

boðin innilega velkomin eins og í fyrra skiptið. Mér var boðið sæti í 

íþróttarsalnum/leikhúsi skólans.  

Börnin byrjuðu að streyma inn, ég brosti til þeirra og þau til mín og allflest 

heilsuðu mér. Kennarar komu einnig og heilsuðu mér, ég fékk afar góða 

tilfinningu fyrir þessu, ég upplifði góða strauma. Það voru sætisbekkir í 

kringum salinn sem voru fullsetnir, börn sátu á sviðinu í tvöfaldri röð og við 

miðju salarins voru tvær stelpur sem sátu við borð og með fartölvur. Þetta 

voru stelpur úr 10. bekk, þær voru fundarstjóri og ritari. Við hlið þeirra sat 

einn strákur með hljóðnema. (vettvangsathugun, 8 mars)  

Fundur var settur, önnur stelpnanna sagði að það væri gestur á fundinum í dag. Ég var 

boðin velkomin og því fylgdu afar falleg bros frá flestum í salnum ég brosti auðvitað 

mínu vingjarnlegasta á móti. Ég ákvað að svipast um eftir kennurum, þeir sátu inn á 

milli nemenda.  Málefni dagsins var að ákveða hvort borða ætti utandyra við langborð 

þegar líður að sumri. Það var gert í fyrsta skipti árið áður. Strákur í unglingadeild bar 

þetta málefni upp.  

Eftir að málið var kynnt nemendum var farið með hljóðnemann til stráksins 

og hann beðinn um að færa rök fyrir því sem hann óskaði eftir. Eftir að hann 

lauk máli sínu, var athugað við nemendur hvort þeir vildu spyrja hann 

frekari spurninga. Það voru nokkrir sem spurðu ýmissa spurninga. Komið var 

að kosningu. Þeir sem voru samþykkir tillögunni þurftu að rétta upp hönd, 

því næst voru þær taldar. Þeir sem voru á móti tillögunni voru beðnir um að 

rétta upp hönd og þær taldar. Þeir sem voru samþykkir tillögunni voru í 

yfirgnæfandi meirihluta, því næst voru umræður. (vettvangsathugun, 8. 

mars)  

Nemendurnir sem voru á móti áttu að rökstyðja hvers vegna þeir vildu ekki borða úti. 

Meðal annars komu ummæli sem þessi: Sumum fannst of mikil „læti“, öðrum fannst of 

mikið „kaos“ og „hreinlega ekki heillandi að borða með svona mörgum og það geti 

verið subbulegt.“ Strákur, sem tilheyrði hópi nýliða sem eru fyrstu bekkingar, sagði að 

það hefði verið svo „kalt“. Þeir sem voru með tillögunni áttu að rökstyðja sitt val og 

hljóðneminn látinn ganga. Við hljóðnemanum tóku kennarar og nemendur á öllum 

aldri. Þetta var meðal annars sagt: „Þetta var hugguleg stund, vildu gera þetta oftar, 

gaman að eiga svona skemmtilegan tíma með öllum í skólanum.“ Einn nemandi á 

yngsta stigi benti á að það væri leyfilegt að vera með læti úti, sem mótsvar við því að 

„það voru svo mikil læti“. Til að standa með honum bað ung stelpa um hljóðnemann og 

benti á að þau væru allavega 100 sem væru úti, „þá hljóti bara að skapast læti.“ 

Raddir nemenda og kennara þóttu mér vera á jafningjagrundvelli, skólastjórinn bað 

um hljóðnemann og benti á að „oft þegar eitthvað er gert í fyrsta skipti þá skapist kaos, 

svo læra þau af reynslunni og það verður betra með hverju árinu“. 

Að loknum rökstuðningi fyrir vali var kosið aftur, enn voru fylgjendur 

tillögunnar í meirihluta en eftir rökstuðning þeirra sem voru með og þeirra 

sem voru á móti, fjölgaði fylgjendum þeirra sem voru á móti. Eftir það var 

kosið í annað sinn og hún samþykkt. (vettvangsathugun, 8. mars) 

Um leið og tillaga var samþykkt, gekk einn kennaranna að vegg í stofunni og kíkti á 

skipulag yfir matráðshópa. Það eru hópar sem vinna í eldhúsinu. Hann taldi upp þá sem 

áttu að vinna í eldhúsinu yfir daginn sem um ræddi, öðrum hópi var falið uppvask og 

annað skyldi ákveða síðar. Kennarinn, sem lét vita hvaða hópar áttu að sjá um eldhúsið 

þann daginn, sagði að „hann hafi tekið þátt skipulagningunni í fyrra og var sammála því 

að sumu mætti breyta“. Þetta var áhugavert að því leyti að hann lét vita að hann heyrði 

það sem nemendur sögðu og samþykkti það. Enginn mótmælti matráðshópnum né 

uppvaskshópnum. Þar með lá ákvörðun fyrir um daginn.  

Fundurinn tók 40 mínútur en þingfundir i skólanum eru yfirleitt 45 mínútur. 

Þrátt fyrir að þingfundurinn sé talinn miðpunktur lýðræðisins í skólanum eru aðrir 

fundir í skólanum. Einn fundur er haldinn í viku fyrir hvert stig, yngsta stig, miðstig og 

elsta stig. Málefnin sem eru tekin upp varða hvert stig. Þegar nemendur hafa áttað sig á 

fyrirkomulaginu sjá þeir sé fært að nota það við ýmis önnur tækifæri en einungis á 

fundunum. 

Mínir nemendur, sem ég borða með hérna, með ... öðrum og þriðja bekk, 

fyrsti bekkur borðar með sjöunda bekk, vegna þess að sjöundi bekkur passar 

upp á fyrstu bekkinga, eru með nokkra tíma með þeim yfir árið, lesa fyrir 

þau og svona, einhverjir svona verndarar eða eitthvað. Mínir nemendur 

ákváðu að hafa svona þingform þegar við borðum, þau ákváðu hverjir voru í 

hvaða hlutverki, svona eins og fundarstjóri og allt þetta. Svo, svona merki, 

einn fingur, einhver hefur eitthvað að segja,... tveir fingur ef þú hefur 

athugasemd, þau eru með þetta kerfi alveg á hreinu, þau eru að færa rök og 

þau koma með ótrúlegustu mál inn ... (viðtal, 16. mars, Sara)  

4.3 Fjölbreytileiki í skólastarfi 

Fjallað hefur verið um þriggja ára skipulagið sem skólinn hefur og mismunandi 

kennslulag eftir vikum. Sumar vikur á skólaárinu tilheyra til að mynda útikennslu eða 

öðru sem vekur áhuga fjölbreytts hóps nemenda. „Slíkt fyrirkomulag er frábrugðið því 

sem gengur og gerist í almennum skólum, t.d. þátttaka nemenda í vali á ýmsu hvað 

varðar skólann og nám þeirra“ (vettvangsathugun, 24. janúar, Kara). Að vera með 

fjölbreytt nám, sem reynir á margar hliðar nemandans, þykir kennurum og stjórnendum 

skólans mikilvægt í ljósi þess að fjölbreytnin nær til margra mismunandi aðila. „Það 

getur ekki það sama gengið yfir alla“ (vettvangsathugun, 24. janúar, Kara; viðtal, 16. 

mars, Sara). 

Á mismunandi þemavikum sem haldnar eru í Valskólanum eru verkefni fyrir alla. 

Nemendur fá að finna sér áhugamál, læra á og um sjálfa sig og finna sér verkefni sem 

henta hverju sinni. Á þessum vikum bera þeir ábyrgð og stýra eigin aðgerðum. Þeir eiga 

að skilja betur reynsluna sem þeir upplifa og þróa sjálfa sig út frá henni. Þeir þurfa að 

sýna samvinnu og taka á móti uppbyggilegri gagnrýni, til dæmis þurfa þeir að kynna og 

verja verkefni sitt. Þetta verkefni er lausnamiðað. Þau ákveða efni, skipuleggja, 

framkvæma og kynna það öðrum. Kara sagði að slíkt fyrirkomulag vera mjög vinsælt af 

bæði nemendum og kennurum: „Lærdómurinn sé að þau beri ábyrgð og þurfa að sýna 

samvinnu“ (vettvangsathugun, 24. janúar, Kara). 

Til þess að sinna fjölbreyttum nemendahópi þarf að styðjast við fjölbreytt efni og er 

það undir kennara komið hvernig hann annar því.  

Já, þau eiga að finna innri áhuga, tjá sig og svona. Líka þegar það er þema, 

þá geta þau oft valið um eitthvað, en ... við erum rosalega bundin af að 

fylgja námskrá. Ég vinn ekki með bækur, ég vil uppfylla það sem við eigum 

að uppfylla. En ég fæ rosalega frjálsar hendur að gera það sem ég vil, ég 

nota sjaldan sama verkefni tvisvar, ég finn alltaf eitthvað nýtt. Það má ekki 

verða sama tuggan, það verður að vera fjölbreytt þegar maður er með 

nemendur í þrjú ár. Á föstudögum er ég með bunka af verkefnum, það getur 

verið lesskilningur, krossgátur, fínhreyfingar og þjálfun, finna leið í gegnum 

völundarhús, finna mun á myndum, þetta er rosa mikið sem skerpir 

einbeitingu, þau upplifa þetta sem leik. Stundum, ... hérna,... ég vil hafa 

mjög fjölbreytt, stundum set ég tvennt eða þrennt sem hægt er að vinna. 

(viðtal, 16. mars, Sara)  

Oft getur verið erfitt að ná til fjölbreytts hóp en með mismunandi kennsluháttum 

eins og samvinunnám, lausnaleitarnám og þemavikur er möguleiki að ná til 

fjölbreytts nemendahóps sem og kennarahóps. Í Valskóla eru allir velkomnir og 

reynt er að finna nám sem hentar hverjum og einum. Til að mynda koma inn 

blindir eða heyrnalausir nemendur og aðrir nemendur með ýmsar greiningar. Til 

að finna lausnir á því eru kennarar oft og tíðum sendir á námskeið. Ekki er alltaf 

hægt að finna námsskipulag eða verkefni sem hæfir nemendum.  

Við höfum þarna skóla fyrir alla, allir sem vilja vera í venjulegum skóla eiga 

rétt á því. En við höfum ekki alltaf þekkingu, sem venjulegur kennari getum 

við bara ekki haft þekkingu á því sem nemendur okkar eru að glíma við. Ég 

er rosalega dugleg að lesa sjálf og kynna mér hluti, ég til dæmis læt vita ef 

mér finnst eitthvað að hjá nemendum, hef ekki enn haft rangt fyrir mér. 

Kennarar þurfa að vera rosalega duglegir að afla sér upplýsinga en þeir 

þurfa líka að geta fengið tækifæri til að fá annan aðila inn sem getur hjálpað 

til eða fengið að fara á námskeið. Ég er til dæmis að fara á tvenns konar 

námskeið: tákn með tali og hvernig á að kenna nemendum að læra að lesa. 

En ég hins vegar óskaði ekki eftir þessu en mér finnst frábært að læra meira. 

(viðtal, 16. mars, Sara) 

4.4 Viðhorf kennara 

Sara vinnur í Valskólanum, hún hefur nærri tveggja áratuga reynslu af kennslustörfum. 

Hún hefur unnið á öllum stigum í skóla og verið deildarstjóri í sumum þeirra. Flestir 

skólanna, sem hún hefur starfað í, eru í minni bæjarfélögum og þar eru ekki margir 

nemendur. Sara sagði andrúmsloftið í þeim vera í þessa veru: „Allir þekkja alla.“ Reynsla 

hennar af stærri skólum er ekki ýkja mikil en þó einhver.  

„Hu, ég er sem sagt búin að vera umsjónarkennari, uu ... fyrsta hálfa árið var 

ég umsjónarkennari í bekkjardeild sem var blanda af öðrum og þriðja bekk. 

Eftir það er ég búin að vera umsjónarkennari ... þetta er þriðja árið sem ég 

er umsjónarkennari fyrir þar sem er blanda 1., 2. og 3. bekkur saman og í 

rúmlega eitt og hálft ár var ég svona „ teamleader“, svona eins og ... uuu ... , 

svona eins og, jaaa ... ekki kannski svona deildarstjóri ... fagstjóri. Svo er ég í 

stjórn skólans. Ég veit allskonar hluti sem fáir vita. ... Uuu, ... ég má 

náttúrlega ekki segja mikið. Ég var „soldið“ gleypt svona út af því að ég hef 

svo mikla þekkingu og reynslu. (viðtal, 16. mars, Sara) 

Mér finnst rosalega mikilvægt að kennari sé traustur, sveigjanlegur, vel 

undirbúinn, hafi húmor, sé opinn, sé ekki svona, ...já, ... sé tilbúinn að taka á 

móti hugmyndum og tillögum. Hann þarf að sjá nemandann. Nemandinn 

þarf að sjá að hann skiptir kennarann máli, það finnst mér gríðarlega 

mikilvægt ... einnig að kennari staðni ekki og hann sé alltaf að þróa sig. 

(viðtal, 16. mars, Sara) 

Það heyrist oft að nemendum finnst ekki vera hlustað á sig og þar með hafi þeir engin 

áhrif.  

Við erum nefnilega að upplifa það að það eru svo margir sem segja að við 

hlustum ekki á þau, þessi fullorðnu, svo er farið að ræða þetta. Þá upplifa 

þau að við hlustum ekki, við hlustum auðvitað á þau, en þá er það bara 

vegna þess að við erum ekki að gera það sem þau vildu, alveg nákvæmlega 

eins og þau vildu. Þau upplifa að það er ekki hlustað vegna þess að þau fá 

ekki sinn vilja, við erum að upplifa þetta hjá okkur. (Viðtal, 16. mars, Sara)  

Kennarar er fjölbreyttur hópur einstaklinga og til að samstarf þeirra heppnist þurfa þeir 

að vera samstíga og tillitsamir gagnvart röddum nemenda og annarra kennara. Ef 

hlustað er á nemendur og þeim leyft að hafa áhrif þá geta verkefni, sem unnið er að í 

skólanum, heppnast afar vel (viðtal, 16. mars, Sara).  

Ég og önnur sem vorum mjög samstíga unnum geðveikt mikið að alls konar 

undirbúningi, til dæmis var verkefni, svona þema, svona myndabækur, OK, 

... það er rosalega opið. Við spurðum hvað þeir vildu gera, þetta voru bara 

strákar og 10 strákar, og þeir... höfðu allir geðveikan áhuga á risaeðlum, OK, 

þá frábært, þá getum við unnið með þetta. Þá fórum við á bókasafnið, 

fengum upplýsingar, fórum í skólann, þeir fóru að vinna úr þessum 

upplýsingum, þeir notuðu ímyndunaraflið og þeir gerðu svo ótrúlega flottar 

myndabækur, við vorum svo stoltar. OK, þarna hafa þeir áhrif og það er 

hlustað á þá og þeir voru svo ánægðir. En núna hef ég ekki neinn sem er 

ekki samstíga mér, það er svo mikið sem mig langar að gera en það er 

enginn samstíga mér, ég get ekki gert þetta allt ein, þó að þetta séu 

fámennir hópar. Það þurfa bara að vera tveir, sem eru mjög samstíga, svo 

þetta sé hægt. (viðtal, 16. mars. Sara). 

Sveigjanleika og frelsi er mikilvægt að hafa innan rammans til að reyna ná fram þeim 

markmiðum sem hafa verið sett og reglum sé fylgt, svo að kennari geti ákveðið hvað 

hentar sínum fjölbreytta nemendahópi. Mikilvægt er að hlusta á nemendur og átta sig á 

hvað þeir vilja svo hægt sé að finna nám við þeirra hæfi (viðtal, 16. mars, Sara)  

Það er náttúrulega ákveðið frelsi í Valskólanum, eins og ég, ég veit ekki 

hvort ég get farið í almennan skóla að vinna aftur, af því að þar er maður 

svo nauðugur, allir eiga að hafa þessar bækur, eins og hjá okkur er ekki 

heimanám, hjá flestum almennum skólum er heimanám. Við höfum frelsi og 

sveigjanleika en skyldug til að fylgja ... þessum ... af hverju get ekki ekki 

munað hvað það heitir ... hmm ... markmiðum, já, sem námskráin segir til 

um. Það finnst mér skemmtilegt, að geta gert á minn hátt sem er að reyna 

að gera þetta svo að nemendum líði betur, svo að það séu ekki allir steyptir í 

sama mót. (viðtal, 16. mars, Sara)  

Sara sagði að „Kennarar þurfa að vera á sömu blaðsíðu, annars verður svo erfitt að gera 

það sem mann langar til að gera“ (viðtal, 16. mars, Sara). 

Sko þetta er lýðræðislegur skóli og þótt eitthvað sé ákveðið, þótt það hafi 

verið ákveðið á lýðræðislegan hátt, þá segja sumir ....uuu, ... ég ætla ekki að 

taka þátt í þessu, ég ákvað þetta ekki, ég ætla ekki að fara eftir þessu. Þetta 

eru náttúrulega ekki góðar fyrirmyndir fyrir börnin okkar. Ég er vön því að ef 

meirihlutinn ákveður, þá er því fylgt vegna þess að það var ákveðið á 

lýðræðislegan hátt. Þó að ég sé kannski algerlega mótfallinn því, þá fylgi ég. 

Meirihlutinn ræður. Það er sko ekki hægt að ákveða bara eitthvað einn, það 

virkar ekkert þannig. (viðtal, 16. mars, Sara) 

Sara útskýrði að ef kennarar eru ekki samstíga sé svo „erfitt að gera það sem mann 

langar svo til að gera.“ (viðtal, 16. mars, Sara) Hún sagði, að kennarinn sem fagmaður 

eigi að hafa sveigjanleika og frelsi til að starfa eftir því sem hann best telur. Þrátt fyrir 

sveigjanleikann og frelsið þarf það að gerast í samvinnu við aðra því kennarar eru líka 

hluti af heild. Ef lýðræðið ríkir þá skal ræða um málefnin og meirihlutinn ræður. Sara 

telur að í skóla sem ekki er sveigjanleiki eða frelsi fyrir kennara þarf að gjörbylta 

kennsluháttum (viðtal, 16. mars, Sara).  

það er sko alltof mikið af töflukennslu, sko, og það þarf að ... einmitt ... 

reyna að breyta þessu ... að gera nemendur virka ... að þetta sé ekki bara 

mötun ... að þau beri ábyrgð á sínu námi ...humm, ... hvað var það meira ... 

stjórnun þyrfti að vera hérna ... já ,nú ... hef ég ekki þannig séð ... eða jú, ... í 

einum skóla var mjög ferköntuð stjórnun, þar var mjög erfitt að vinna. Það 

takmarkaði bara alveg það sem maður var og vildi gera (viðtal, 16. mars, 

Sara).  

Sara talaði líka um það stendur hvergi að það þurfi að gera á vissan hátt og alveg eins 

og aðrir, heldur þarf að vera ákveðið sveigjanleiki og frelsi í kennarastarfinu svo hægt sé 

að mæta mismunandi nemendahópum (viðtal, 16. Mars, Sara). 

Ef allir gera alltaf alveg eins ... ef þetta á allt bara að vera svona, þá, þú 

veist, þá bara koma allir út eins og litlir kassar á lækjarbakka, skilurðu (hún 

hlær). Það er ógeðslega pirrandi að á Íslandi, alltaf svona pakki fyrir allan 

skólann, allir að fara, í svona, í endurmenntun, ... þú veist. Allir að fara á 

þetta saman, uuu förum á powerpoint, í staðinn. fyrir fólk ... að .... ég er 

myndlistarkennari ... þá þurfti ég nota styrkinn minn frá KÍ ef mig langaði 

annað. Mörg góð námskeið inn á milli en alltof mikið af einhverju sem er 

það ekki. Starfsþróun er mjög mikilvæg en það eiga ekki allir að þurfa að 

fylgja pakkanum. (viðtal, 16. mars, Sara) 

Sara og Kara töluðu báðar um mikilvægi þess að kennarar fái að þróa sig áfram í starfi 

svo hægt sé að mæta fjölbreyttum nemendahóp. Kennarinn sé sá sem á að kynnast 

þeim og þekkja þau til að finna nám sem hæfir þeim, þar af er frelsi og sveigjanleiki 

nauðsynlegt fyrir kennarann að hafa í starfi (vettvangsathugun, 24. janúar, Kara; viðtal, 

16. mars, Sara). 

4.5 Samantekt 

Niðurstöðurnar eru dregnar saman eftir þeim flokkum sem fundnir voru eftir greiningu 

á vettvangsheimsóknunum tveimur, annars vegar á þingfundarheimsókninni og hins 

vegar á kynningarfundinum og einu viðtali. Eftir fyrstu heimsóknina (á 

kynningarfundinn) kom í ljós að þátttaka nemenda skiptir miklu máli í skólastarfinu. Til 

að nemendur taki þátt þarf að byggja upp félagsfærni þeirra og að hafa ákveðinn 

ramma vegna þess að í samfélagi eru reglur, gerðir fólks hafa afleiðingar og allir þurfa 

að hjálpast að. Ef nemendur eiga að taka þátt í skólastarfi, þurfa þeir að vita til hvers er 

krafist af þeim sem þátttakendum, nauðsynlegt er að treysta þeim og virða. Ef kennari 

sýnir þeim ekki traust og virðingu má búast við stjórnleysi. Einnig er hlutverk kennarans 

að kenna nemendum félagsfærni, sjálfstæð vinnubrögð, að læra að bera ábyrgð og 

virða rammann, sem er settur honum, stjórninni og nemendum, og mikilvægt er að 

hann hlusti á raddir nemenda. Þátttaka nemenda skiptir máli og það er lýðræðislegt að 

hlusta á raddir þeirra. Til að börnin læri félagsfærni, ábyrgð og virðingu er mikilvægt að 

kennarinn búi yfir fagmennsku til að miðla því til barna og átti sig á að fjölbreytileika 

einstaklinga ber að fagna. Breytingar eru þarfar í menntun nú á dögum. Rauði 

þráðurinn í skólanum virðist vera sá að sjá til þess að börnin séu félagslega örugg og viti 

að þeirra rödd skiptir máli. 

5 Umræður 

Í þessum kafla eru niðurstöður rannsóknarinnar settar í samhengi við fræðilegt efni og 

ræddar með hliðsjón af rannsóknarspurningu minni:  

Hvað þarf að hafa í huga þegar markmiðið er að auka þátttöku nemenda í 

skólastarfi?  

Til þess að draga fram svar við rannsóknarspurningunni verður flokkum 

rannsóknarinnar fylgt eftir. Niðurstaða þessara rannsóknar gefur vonandi innsýn í hvað 

hægt er að gera til að efla hæfni nemenda til þátttöku og stuðla að frekari vellíðan og 

árangursríkara námi. Taka ber niðurstöðum með ákveðnum fyrirvara, ekki er hægt að 

alhæfa út frá þessari rannsókn því að upplifanir einstaklinga eru breytilegar. 

Þátttakendur rannsóknarinnar vinna við lýðræðislegan skóla og því kann viðhorf þeirra 

að vera jákvætt gagnvart þátttöku nemenda í skólastarfi. 

Í sumum rannsóknum voru viðhorf kennara ekki eins jákvæð gagnvart lýðræði í 

skólastarfi, til dæmis myndi að slíkt leiða til stjórnleysis ef nemendur fá að ráða, einnig 

að lýðræði ætti ekki heima innan skólastofnana (Bæring Jón Breiðfjörð Guðmundsson 

2016; Gerður G. Óskarsdóttir, 2014; Helga Helgadóttir, 2015). Þátttöku nemenda í 

skólastarfi þótti ábótavant ef marka má rannsóknir sem gerðar hafa verið og 

nemendum fannst þeir hafa lítil sem enginn áhrif á eigið nám eða skólastarf. Þrátt fyrir 

að niðurstöður sumra rannókna sýna að nemendur vilja hafa frekari áhrif á námið sitt 

eru viðhorf kennara mismunandi en jafnframt er vilji hjá mörgum kennurum að breyta 

til. Vonandi er hægt að draga þann lærdóm af niðurstöðum þessarar rannsóknar sem 

hér er greint frá að með breyttum viðhorfum kennara og aukinni þátttöku nemenda 

muni vellíðan og árangur í starfi og námi nemenda aukast.  

Til að gera grein fyrir niðurstöðum mun ég fjalla um hvern flokk fyrir sig og tengja 

umfjöllunina við forsendur og fræðilegt efni sem hefur áður komið fram.  

5.1 Félagsfærni og tengsl 

Í þessari ritgerð hefur komið fram að í Valskóla er mikil áhersla lögð á að kennarar 

kynnist nemendum sínum og skipuleggi nám við þeirra hæfi. Á 21. öld eru áherslur í 

menntun þær að kennarar undirbúi nemendur undir virka þátttöku í lýðræðisþjóðfélagi 

og efli hæfni þeirra til samskipta, samvinnu, ábyrgðar og þátttöku (Aðalnámskrá 

grunnskóla, 2013, Wolfgang Edelstein, 2010). Það gera þeir í Valskóla því félagsfærni er 

mikilvægur þáttur í starfi skólans og lögð áhersla á að nemendur tengist hver öðrum 

sem og starfsfólki skólans. Kennarar skólans telja að til að auka félagsfærni sé mikilvægt 

að nemendur kynnist og tengist og að því er stuðlað meðal annars með því að 

nemendur vinna í fámennum hópum og aldursblöndun er ríkjandi í 

kennslufyrirkomulaginu. Þegar eldri nemendur vinna með yngri nemendum má reikna 

með því að þeir öðlist ábyrgðartilfinningu og að tillitssemi gagnvart samnemendum 

aukist. Sara nefndi einu sinni að nemendum á yngra stigi „þóttu ekki mikið til koma“ 

þegar eldri nemendur voru að hlaupa fram hjá stofunni þeirra. Efnt var til fundar. Eldri 

nemendur tóku mark á þeim yngri og hættu að hlaupa fram hjá stofunni þeirra.  

Nemendur eiga að bera ábyrgð á sjálfum sér og öðrum og í fámennum hópum læra þeir 

að sýna tillitssemi, hjálpa hver öðrum og þannig hafa þeir meiri áhrif. Ef nemendum 

finnst þeir hafa hlutverk og að kennarar hafi væntingar til þeirra virðist það vera 

leiðarvísir að vellíðan og árangursríkara námi. Nemendur eiga að finna til ábyrgðar því 

að hún ýtir undir samfélagslega ábyrgð og aukinnar lýðræðislegra gilda (Ólafur Páll 

Jónsson, 2006), skólinn er samfélag og allir þurfa að hjálpast að. „Ef það hjálpast ekki 

allir að í samfélaginu, þá gengur það ekki upp,“ sögðu Sara og Kara. Tengslin skipta 

einnig gríðarlegu miklu máli fyrir nemendur og kennara. Kennarar þurfa að þekkja 

nemendur svo að þeir viti hvaða nám hæfir hverjum og einum. Ef kennari getur byggt 

upp nám nemenda á þeirra þörfum og styrkleikum mun það líklega verða til þess að 

nemandinn verður öruggur (Gardner, 1999; Jörgensen, 2004). Áhugavert er að heyra að 

hlustað er á skoðanir allra sem vilja láta í sér heyra og fyrir þær raddir sem eru ekki 

mjög öruggar er búinn til vettvangur til að þær heyrist. Þátttaka nemenda í 

skólastarfinu og tengsl þeirra hver við annan og annað starfsfólk í skólanum er 

áhrifamikið. Að fylgja vissum reglum og lifa í samfélagsheild, sem skólinn hefur skapað, 

gerir nemendum og kennurum kleift að þróa samskipti sín áfram, leyfa skiptar skoðanir 

og læra leiðir til að gera málamiðlun og virðing, sem nær til allra einstaklinga í 

skólanum, sé í hávegum höfð.  

 

Ef lítil áhersla er lögð á virka þátttöku nemenda munu vellíðan og einstaklingsþróun 

missa marks (Barnasáttmali Sameinuðu þjóðanna, 1992; Jörgensen, 2004). Skólinn á að 

vera lifandi samfélag þar sem áherslur eru lagðar á að barnið sé þátttakandi (Dewey, 

2000). Að vera hluti af samfélagi eða að vera hluti af hópi er félagslegt ástand. Í stað 

kennara sem einræðisherra í skólastofunni er mun vænlegri leið til árangurs að kenna 

nemendum og vinna með þeim að sameiginlegum verkefnum sem allir taka þátt í og 

hafa þar með áhrif (Dewey, 2000). Ef góð tengsl skapast á milli kennara og nemenda og 

nemendur eru virkir þátttakendur eru meiri líkur á því að þeim finnist að á sig sé 

hlustað og þeir að þeir finni til ábyrgðar, verði félagslega öruggir og fagni jöfnuði og 

fjölbreytileika. 

 Bæði í skólanámskrá og aðalnámskrá eru svipaðar áherslur lagðar á félagsfærni 

nemenda og mikilvægi þess að styrkja hana til að nemendur verði virkari og ánægðari. 

Þó virðist í verkefnavinnu og öðru skólastarfi í Valskóla vera einblínt á 

félagsfærniþáttinn þegar kennarar skipuleggja verkefni fyrir nemendahópinn og skólann 

í heild. Sem dæmi um þetta má nefna mismunandi þemavikur í skólanum, þingfundi og 

margbreytileg verkefni fyrir nemendahópinn sem dæmi.  

Félagsfærni er einn af áhersluþáttum grunnskólalaga. Grunnþættir í menntun eins 

og lýðræði ásamt áhersluþáttum grunnskólalaga eru leiðarljós í almennri menntun og 

starfsháttum grunnskóla. Í 2. grein grunnskólalaga er eitt helsta markmiðið að stuðla að 

þroska nemenda, velferð og menntun hvers og eins. Enn fremur á skólastarfið að leggja 

grundvöll að frumkvæði og sjálfstæðri hugsun nemenda og þjálfa hæfni þeirra til 

samstarfs við aðra (Lög um grunnskóla, 2008). Ef miða má við þátttökustiga Fletcher 

(2016) má sjá að hjá Valskóla er mikið lagt upp úr þátttöku nemenda í skólastarfi og að 

skapa vettvang svo raddir allra nemenda heyrist.  

5.2 Lýðræði í skólastarfi og ramminn 

Að taka ábyrgð á sjálfum sér og öðrum er eitt af helstu markmiðum í Valskólanum svo 

nemendur læri að vera ábyrgir einstaklingar. Enn fremur er lögð áhersla á 

einstaklingsþróun, sjálfstæð vinnubrögð, aldursblandaða námshópa, viðfangsefni þvert 

á aldur, frumkvæði- og félagsfærni nemenda. Til að sameiginlegur skilningur ríki og 

unnið sé að sameiginlegum verkefnum þurfa allir að geta haft áhrif. Að læra sjálfstæð 

vinnubrögð krefst virkar þátttöku. Til að sett markmið og reglur séu skýr fyrir alla í 

skólanum eru samskipti afar mikilvæg. Með því að allir viti til hvers er ætlast af þeim 

eru samskipti afar mikilvæg. Skýrar reglur, markmið og reynsla er svokallaður „rammi,“ 

nemendur þurfa að þekkja væntingar sem gerðar eru til þeirra, en einnig hvaða 

væntingar þeir geta haft til annarra og sjálfs síns. Hluti af því að nota rammana er til að 

nemendur viti að hvaða markmiðum á að stefna að hverju sinni, enn fremur á að hvetja 

nemendur til að finna innri áhuga og nota ímyndunaraflið í hvaða verkefni sem er. 

Mikilvægt er að þeir fái sveigjanleika og frelsi innan rammans til að tjá sig. Fái 

nemendur að taka þátt og finni innri áhuga mun áhugi þeirra að öllum líkindum aukast 

(Jörgensen, 2004). 

Áherslan, sem lögð er á lýðræði í skólastarfi í Valskólanum, birtist í reglulegum 

fundum og samtölum við nemendur. Kennarar leitast við að heyra hvað nemendur hafa 

að segja og finna leiðir hvernig nemendur geti haft áhrif og um leið á val sitt varðandi 

námið og skólastarf yfirleitt. Nemendur geta haft áhrif á rammann með því að segja 

skoðun sína og fá svo að velja/ráða sér innan rammans, það er að segja innan ákveðins 

skipulags og markmiða sem kennarar eða stjórnendur hafa sett. Ramminn þarf einnig 

að vera skýr fyrir kennara svo að þeir eigi auðvelt með að halda sér innan hans. Gott 

væri ef kennarar notuðu þátttökustiga Fletchers (2016) eða aðra mælistiku á þátttöku 

nemenda í skólastarfi. Með slík viðmið í huga í kennslustundum verður kennurum 

auðveldara að hámarka þátttöku nemenda í skólastarfi. Á þingfundinum fékk ég innsýn 

í það sem ég leitaðist eftir, það er að segja hvernig þátttaka nemenda í skólastarfi birtist 

og hversu megnug hún getur verið. Það sem mér þótti hvað athyglisverðast var 

virðingin á milli nemenda og kennara. Börnin í fyrsta bekk áttu erfitt með að sitja kyrr 

og hlusta en við því var að búast enda ekki komin löng reynsla á slíkt ferli hjá þeim. 

Þarna voru börn á mismunandi aldri, margir höfðu skoðun og voru ófeimnir, aðrir sátu 

og hlustuðu. Andrúmsloftið var gott og áhugavert að sjá að ramminn, sem um hefur 

verið rætt hér að ofan, skiptir miklu máli þegar kemur að verkferli og ákvörðunartöku.  

Lýðræði sem einn af grunnþátttum menntunar er afar mikilvægt í skólastarfi, það 

felst meðal annars að hafa áhrif, tekið þátt og haft val (Banks, 2008; Dewey, 2000; 

Jörgensen, 2004; Ólafur Páll Jónsson, 2006; Ólafur Páll Jónsson og Þóra Björg 

Sigurðardóttir, e.d.; Wolfgang Edelstein, 2010). Nemendur í Valskólanum hafa oft og 

tíðum val; til að mynda geta þeir valið sér verkefni eftir áhuga, hvernig þeir vilja vinna 

þau og með hvaða hætti þeir vilja skila þeim af sér. Séu nemendur eða kennarar ekki 

ánægðir með rammann er það rætt á fundi og ákvörðun tekin um mögulegar breytingar 

og er það lýðræði.  

Einstaklingurinn á að fá að njóta sín og skólar eiga að sjá til þess að nemendum sé 

kennt enn frekar að lifa í lýðræðisþjóðfélagi. Nemendur þurfa að læra að samfélagið er 

vettvangur fyrir félagslega og sameiginlega hagsmuni og viðurkenningu á gagnkvæmum 

hagsmunum en ekki vettvangur þar sem einstaklingar vinna ávallt í eigin þágu 

(Aðalnámskrá grunnskóla, 2013; Dewey, 2000). Ákvarðanir skulu teknar sameiginlega í 

anda lýðræðis. Ekki skulu einungis þeir sem málið varðar eiga kost á að taka þátt í 

ákvörðunarferlinu heldur eru þeir virkir þátttakendur í lýðræðislegu samfélagi (Ólafur 

Páll Jónsson, 2010). Í ljósi þess að nemendur eiga að vera virkir þátttakendur er gott að 

hafa þátttökustigann í huga þegar íhuga á þátttöku nemenda í skólastarfi og hvaða vægi 

hún hefur fyrir þá (Fletcher, 2006). 

Í grunnskólalögum segir að hlutverk grunnskóla eigi í samvinnu við heimilin, að 

stuðla að alhliða þroska allra nemenda og þátttöku þeirra í lýðræðisþjóðfélagi sem er í 

sífelldri þróun. Enn fremur skal veita nemendum tækifæri til að beita sköpunarkrafti 

sínum og afla sér þekkingar og leikni í stöðugri viðleitni til menntunar og þroska. 

Skólastarfið á að leggja grundvöll að sjálfstæðri hugsun og frumkvæði, sem og að þjálfa 

hæfni nemenda til samstarfs við aðra (Aðalnámskrá grunnskóla, 2013; Lög um 

grunnskóla nr. 91/2008; Wolfgang Edelstein, 2010).  

Til þess að kennarar og stjórnendur skóla nái utan um starfshætti innan hans þarf 

stjórnunar- og skipulagshæfileika. Búa þarf til skýran ramma með markmið og 

væntingar, til að allir innan skólans geta brugðist við og hafa þar með tækifæri til að 

bæta sig. Rammi sem hefur það að markmiði að þarfir nemenda innan skólans sé mætt, 

það getur verið í kennsluáætlun kennara eða opinberri stefnu skólans. Góður leiðtogi 

gætir markvissrar eftirfylgni (Anderson o.fl., 2004). Meðlimir skóla eiga að þrífast í því 

lærdómsumhverfi sem er skapað af öllum meðlimum þess, hafa þarf í huga að þarfir 

einstaklinga eru mismunandi. 

5.3 Fjölbreytileiki í skólastarfi 

Í Valskólanum er skólaárinu skipt upp í vikur eftir mismunandi þemu til að ná til sem 

flestra nemenda og þeirra áhugasviða, einnig er aldursblöndun í bekkjum í skólanum. 

Til að mynda eru nokkrar vikur á ári sem einblína á að nemendur kynnist sjálfum sér og 

vinni í að styrkja sig. Með því að nemendur velji sér viðfangsefni eftir áhuga má gera ráð 

fyrir því að það myndist meira öryggi og vellíðan. Auðveldara verður að takast á við það 

sem reynist þeim erfitt. Þátttaka nemenda til að hafa áhrif birtist á þingfundinum sem 

er talinn miðpunktur lýðræðislegs skólastarfs vegna þess að þangað mæta nemendur 

og kennarar skólans, taka þátt í fundarstörfunum og taka ákvörðun í sameiningu um 

tiltekin málefni. Allir í skólanum hafa jafnsterkar raddir án tillits til trúar, aldurs, 

menningar eða annars sem þeir geta tilheyrt (Aðalnámskrá grunnskóla, 2013; 

Armstrong, 2000; Banks, 2005; Barnasáttmáli Sameinuðu þjóðanna, 1992).  

Skipuleggja þarf nám og kennslu þannig að allir geti tekið þátt í starfi 

bekkjardeildarinnar eða námshópsins og náð árangri. Til að það gangi upp, þarf vilja, 

jákvæð viðhorf og samstarf allra í skólasamfélaginu. Gott er fyrir kennara að vinna að 

sameiginlegum markmiðum og deila ábyrgð á eigin námi og kennslu, vinnuaðstæðum 

og vali þeirra á viðfangsefnum (Tomlinson, 2005). Einstaklingar eru mismunandi, 

mikilvægt er að fagna fjölbreytileikanum og setja ekki alla nemendur undir sama hatt og 

ætlast til þess sama af þeim. Því hefur verið haldið fram að ekki sé hægt að mæla 

greindir fólks vegna mismunandi bakgrunns þess. Fólk býr yfir mismunandi þekkingu, 

styrkur einnar manneskju á einu þekkingarsviði þarf ekki að sýna sama styrk í öðru 

þekkingarsviði (Armstrong, 2001; Gardner, 1999). Til að verða við þörfum hvers og eins 

nemenda er ráðlegt að kennarar hjálpi nemendum og finni reynslu sem tendra, að 

nemendur finni hvata til að örva frekari forvitni hjá þeim til áframhaldandi náms.  

Valskólinn er einstaklingsmiðaður að því leyti að námið miðar að því mæta 

fjölbreytilegum þörfum nemenda, hlusta þarf á nemendur, komast að raun um hvað 

þeir vilja og koma til móts við þarfir þeirra með fjölbreyttum kennsluaðferðum. 

Mikilvægt er að allir nemendur standi frammi fyrir vali. Nemendur eiga ekki að vinna 

einir að verkefnum sem kennarinn setur fyrir, á meðan aðrir nemendur vinna saman í 

verkefni sem þeir velja sjálfir (Tomlinson, 2005). Einstaklingsmiðað nám hentar vel til að 

ná til fjölbreytts hóps nemenda. Með einstaklingsmiðuðu námi þjálfast nemendur bæði 

í að skipuleggja vinnu sína og vinna með öðrum enda eru námsgreinar oft samþættar. 

Tilgangurinn er að koma til móts við fjölbreyttan hóp nemenda með breytilegum 

vinnubrögðum og skapa þeim aðstæður til að nema á eigin forsendum. Viðfangsefnin 

þurfa að reyna á mismunandi greind, færni og skilningarvit (Armstrong, 2001; Gerður G. 

Óskarsdóttir, 2003; Hafdís Guðjónsdóttir og Jóhanna Karlsdóttir, 2010). 

Þrátt fyrir fjölbreyttar aðferðir sem hægt er að nota í kennslu fyrir margvíslega hópa 

bendir margt til þessa að aðeins fáar ef þeim séu notaðar. Sumir fræðimenn halda því 

fram að lýðræðisleg vinnubrögð í skólum séu ekki áberandi þrátt fyrir að vera mikilvæg 

(Gerður G. Óskarsdóttir, 2014; Hafdís Guðjónsdóttir og Jóhanna Karlsdóttir, 2010, 

Jörgensen, 2004; Wolfgang Edelstein, 2010). Kennari þarf að hafa í huga að nota 

fjölbreyttar aðferðir ef haga á náminu í þágu hinna margbreytilegu þarfa nemenda. Í 

menntun á 21 .öld er val um margs konar námsefni annað en bækur (Gerður G. 

Óskarsdóttir, 2003; Hafdís Guðjónsdóttir og Jóhanna Karlsdóttir, 2010). Kennarar í 

Valskóla fara á þá leið að semja námsefnið sjálfir til að mæta fjölbreyttum 

nemendahóp, nýta sér netið, nota kvikmyndir og fara í vettvangsferðir en með því geta 

nemendur sótt sér þekkingu á margvíslegan máta. 

Þessi rannsókn sýnir að áður gerðar rannsóknir hafa sýnt fram á að lýðræðisleg 

vinnubrögðí í skólum séu takmörkuð. Það á ekki við um Valskóla.Samkvæmt stefnu 

hans er hann lýðræðislegur, og rannsókna niðurstöður benda til að í honum séu 

notaðar fjölbreyttar kennsluaðferðir, þar fer fram aldursblöndun og fjölbreytt 

hópavinna á sér stað.  

5.4 Viðhorf kennara 

Sara í Valskólanum segir oft og tíðum allt vera svo „ferkantað í skólum og stjórnun 

mikil“. Í Valskólanum búa kennarar við sveigjanleika og fá frelsi til að vinna í samræmi 

við fagmennsku sína en fylgja þarf opinberri námskrá. Til að viðhalda áhuga og finna hjá 

sér hvata er mikilvægt að kennarar þrói sig áfram í starfi. Símenntun er reglulegur liður í 

kennarastarfinu og Sara telur að ekki þurfi allir að sitja á sömu námskeiðum, heldur eiga 

kennarar að geta fundið það sem hentar að hverju sinni. Sara sagði að góðir eiginleikar 

kennara séu: að vera traustur, sveigjanlegur, skipulagður, hafa húmor, vera tilbúinn að 

taka á móti tillögum, að hann staðni ekki, að hann þrói sig áfram í starfi og síðast en 

ekki síst sýni nemendum að þeir skipta máli. Kennarar þurfa að kappkosta að vera 

jákvæðir og vera trúir sjálfum sér. Samfélagið getur haft áhrif á hvað kennarar upplifa í 

starfi sínu og getur það komið niður á fagmennsku þeirra (Sigurður Kristinsson, 2013). 

Ef lagt er til uppbyggingar lýðræðis í skólastarfinu eru líkur á að kennarar upplifi 

sveigjanleika í starfi sínu og að þeir hafi val og þar með meiri ábyrgð gagnvart 

nemendum (Gin og Turak, 2016; Jörgensen, 2004). Kennarar eru allir einstaklingar með 

þarfir til frekari einstaklingsþróunar. Ef slíkt ferli stöðvast má búast við að það dragi úr 

væntingum kennara til sjálfs sín og annarra og að þeir leggi ekki eins mikla rækt við 

starfsþróun. Til að kennarar þrói með sér eigin starfskenningu þarf fagleg ígrundun að 

eiga sér stað og þeir þurfa að vera meðvitaðir um hvað er að gerast í kringum þá (Hafdís 

Guðjónsdóttir, 2004). Samvirk fagmanneskja eins og hefur verið lýst áður, finnur til 

samábyrgðar og ákvarðanir hennar um nám og starf snerta alla, hennar vilji er að allir 

hafa áhrif. Hún meðtekur gagnrýni á störf sín og er endurmenntun fagleg þróun 

skólastarfsins (Sigurður Kristinsson, 2013). 

Sara og Kara bentu á að tengsl á milli kennara þurfi að vera góð, á þeim byggist gott 

samstarf. Ef samstarf milli kennara er ekki gott eða jafnvel ekkert mun það bitna á 

kennslu nemenda og starfsþróun kennara. Samstarf kennara er afar mikilvægur þáttur í 

námi barna. Af kennurum læra nemendur samvinnu, tillitssemi og virðingu. Gott er ef 

lýðræðisleg vinnubrögð eru í hávegum höfð en að mati Söru er hægt að túlka þau á 

mismunandi vegu. Hún hefur starfað með öðrum kennurum í Valskóla sem sögðu 

vinnubrögðin vera lýðræðisleg og fannst því ekki þörf á samvinnu vegna þess að þeir 

voru ósammála. En ef vinnubrögð og aðstæður eiga að vera lýðræðisleg, að mati Söru, 

eru málefnin rædd, kosið og meirihlutinn ræður. Sara ræddi um að það væri mikilvægt 

að hafa skýran ramma til að koma í veg fyrir stjórnleysi. Ef nemendur fá að ráða en með 

því að nemendur eru þátttakendur í skólastarfi þýðir ekki að þeir fá að ráða, en taka 

þátt í ákvörðunartöku og hafa þar með áhrif og meiri þekkingu á hvað sé ætlast til af 

þeim og öðrum. Kennarar þurfa að hafa viðhorf sem eru sveigjanleg og opin, til að geta 

sinnt fjölbreyttum nemendahóp. Kennarar, sem skilja hegðun nemenda, ná mestum 

árangri. Þeir finna hvað virkar á þá og eru ekki mikið fyrir refsandi aðgerðir (Wormeli, 

2003).  

Fagmenn eiga að búa yfir þekkingu sem hlúir að margvíslegum atriðum. Þekkingin 

þarf að vera traust og fyrir tilstilli hennar eiga fagmenn að geta leyst úr margvíslegum 

vanda fólks í því augnamiði að hjálpa því til betra lífs (Aðalnámskrá grunnskóla, 2013; 

Hafdís Guðjónsdóttir og Jóhanna Karlsdóttir, 2010; Sigurður Kristinsson, 2013). Það 

getur hjálpað kennurum að hafa hugmyndir um fjölgreindir í huga þegar þeir 

skipuleggja kennsluna því þá eru meiri líkur á að kennsluhættir getið orðið árangursríkir 

fyrir fjölbreyttan hóp nemenda. Einnig ber að fagna fjölbreytileika meðal kennara, ekki 

einungis meðal nemenda. Huga þarf að fagmennsku og taka mið af fyrri reynslu annarra 

kennara og skoðunum þeirra um skólamál og finna þarf lausnir sem verða þess valdandi 

að nemendur fái sem mest út úr kennslunni og kennari sé öruggur um það sem hann 

gerir. Enn fremur ræddi Sara og Kara um að kennarar þurfa að tengjast nemendum 

sínum til að kynnast því. Þess vegna þarf að kennari að vera opin og sveigjanlegur 

Kennarinn þarf að vera næmur á reynslu og áhuga hvers nemenda og hlutverk hans 

er að virkja þroska þeirra og hjálpa þeim að öðlast þekkingu af ýmsum toga (Dewey, 

2000; Ólafur Páll Jónsson, 2010). Kennari þarf að spyrja sig í sífellu hvað sé hægt að 

gera til að samskipti barna verði farsæl, hvað sé hægt að gera til að efla siðferðiskennd, 

sjálfstæði og virðingu, svo að nemendur geti verið hluti af hópnum og hvað þeir geti 

lagt af mörkum til að móta samfélag sitt? (Sigrún Aðalbjarnadóttir, 2007). Þá eru ríkar 

áherslur lagðar á að hvetja nemendur til náms með því að skipuleggja gott 

námsumhverfi sem er sniðið að þörfum og vellíðan barna (Aðalnámskrá grunnskóla, 

2013; Barnasáttmáli Sameinuðu þjóðanna, 1992; Lög um grunnskóla, nr. 91/2008). Ef 

miða á við reynslu kennara af námsefni og það sem hann kann að bera á borð fyrir 

nemendur, má búast við því að bilið á milli reynsluheims kennarans og nemendanna 

verður of breitt. Ef nám verður of kennaramiðað og tengist ekki reynsluheimi nemenda, 

má búast við að það útiloki að nemendur taki virkan þátt í náminu.  

Enn fremur er mikilvægt að nemendur öðlist þjálfun í að taka á viðfangsefnum eftir 

mismunandi leiðum og þá eru líkur á að nemendur sjái nýjar hliðar á efninu (Armstrong, 

2001; Dewey, 2000; Gardner, 1999; Ingvar Sigurgeirsson, 1999). Sara sagði, að efla 

mætti lýðræði í skólastarfi á þann háttinn að gjörbylta þarf kennsluháttum, fram hefur 

komið í sumum rannsóknum að þrátt fyrir áherslu á lýðræðisleg vinnubrögð, sé enn 

töluvert um kennaramiðað nám og töflukennslu í skólum á Íslandi (Bæring Jón 

Breiðfjörð Guðmundsson, 2016; Gerður G. Óskarsdóttir, 2014; Helga Helgadóttir, 2015).  

Að mati Söru þurfa kennarar að geta unnið saman, hún heldur því fram að það sé 

svo erfitt ef ekki er fundinn málamyndun, og allir kennarar gera það sem þeim langar og 

oft það sama án þess að hugsa um börnin sem forgangsatriði. Viðhorf kennara gagnvart 

kennslu barna og ungmenna eru mikilvæg, kennarar þurfa að sýna fagmennsku, byggja 

upp tengsl við nemendur og velja nám sem hæfir þeim að hverju sinni. Gæta þarf þess 

að kennarar staðni ekki og þurfa þeir að finna hvata sem drífur þá áfram í starfinu. 

Nemendur geta lært með náttúrulegum aðferðum, það er að segja geta þrífst á 

forvitninni sem leiðir þá til frekari þekkingar. Kennarinn þarf að geta skipt um skoðun 

og tekið við tillögum um hugsanlega betri leið í kennslu. Gott er að kennarar starfi 

saman til að öðlast frekari víðsýni og reynslu af öðru en því sem þeir eru vanir í kennslu.  

Viðhorf kennara til lýðræðis í skólastarfi getur valdið togstreitu og ef kennarar ná 

ekki saman um markmiðin, sem þeir og nemendur þurfa að fylgja, er hætta á stjórnleysi 

meðal nemenda. Sumir halda því fram að skólinn sé ekki lýðræðislegur á meðan aðrir 

telja að hann eigi að vera lýðræðislegur vegna þess að hann endurspeglar líf nemenda 

og nemendur jafnt og fullorðnir eru jafngildir meðlimir í lýðræðisþjóðfélagi. Kennarinn 

hefur þær skyldur og þá ábyrgð að sjá til þess að nemendur njóti náms við sitt hæfi og 

koma á í veg fyrir stjórnleysi með skýrum ramma. Skýr rammi má samt ekki koma í veg 

fyrir að kennari sé sveigjanlegur og hafi frelsi í starfi sínu. Sara telur að sumir kennarar í 

Valskóla misskilji hugtakið lýðræðislegur skóli þannig að ef þeir eru ósáttir við einhverja 

niðurstöðu sem samþykkt hefur verið af meirihluta í kosningu þá geti þeir neitað 

þátttöku. Þeim finnst lýðræði vera fólgið í að geta sagt nei og að þeir þurfi ekki taka 

þátt. Sara segir það vera röng skilaboð til nemenda. Kennarar þurfi að vera opnir og 

sveigjanlegir gagnvart breytingum og hafa nemendur ávallt í forgangi. Kennarar og 

nemendur hafa rétt á að búa í lýðræðislegu samfélagi og þar með að vera virkir 

þáttakendur í ákvörðunarferli sem byggist á virðingu fyrir félagslegum og gagnkvæmum 

hagsmunum einstaklinga (Dewey, 2000; Ólafur Páll Jónsson, 2010). Jákvæð viðhorf 

kennara skipta afar miklu máli varðandi margbreytileika nemenda. Hafa þarf þó í huga 

að ekki er ein leið best fyrir alla (Hafdís Guðjónsdóttir og Jóhanna Karlsdóttir, 2010).  

Árangursrík kennsla veltur mikið á hvatningu og hæfni kennara og stjórnenda 

(Anderson o.fl., 2004). Kennarar, sem ná góðum árangri, þróa með sér vandaða 

stjórnun og eftirfylgni, styrkja þannig jákvæða skólamenningu og efla samheldni í 

skólum. 

Ef kennarar eru ekki samstíga er erfitt að gera það sem þeim langar til, sagði Sara. 

Sara sagði að kennarinn sem fagmaður eigi að hafa sveigjanleika og frelsi til að starfa í 

samræmi við það sem hann best telur. Þrátt fyrir sveigjanleikann og frelsið þarf 

skólastarfið að vera í samvinnu við aðra því kennarar eru líka hluti af heild. Ef lýðræði 

ríkir þá skal ræða um málefnin og meirihlutinn ræður. Sara telur að í skóla, þar sem ekki 

ríkir sveigjanleiki eða frelsi kennara, þarf að gjörbylta kennsluháttum . Mikilvægt er að 

hafa í huga að samfélagið er vettvangur fyrir félagslega og sameiginlega hagsmuni og 

viðurkenningu á gagnkvæmum hagsmunum. Samfélagið er ekki vettvangur þar sem 

einstaklingar vinna ávallt í eigin þágu (Aðalnámskrá grunnskóla, 2013; Dewey, 2000). 

Ákvarðanir skulu teknar sameiginlega í anda lýðræðis. Ekki skulu einungis þeir sem 

málið varðar eiga kost á að taka þátt í ákvörðunarferlinu heldur eru þeir virkir 

þátttakendur í lýðræðislegu samfélagi (Ólafur Páll Jónsson, 2010). 

Með því að hafa „brotist í gegnum ísinn“ með vettvangsathugunum, viðtölum og 

lestri á öðrum rannsóknum og fræðiefnum hef ég kynnst því hvað þátttaka nemenda í 

skólastarfi gerir fyrir þá sjálfa og skólastarfið. Þeir læra samskipti, ábyrgð og samvinnu. 

Oft og tíðum reyndist mér erfitt að sjá þátttöku nemenda í skólastarfi, vegna þess að 

hún var ekki mjög áberandi í þeim skólum sem ég hef heimsótt og starfað í. Eftir 

rannsóknina hef ég öðlast þá þekkingu að nemendur geta auðveldlega tekið þátt í eigin 

námi og öðru skólastarfi svo lengi sem þeir fá að hafa áhrif og virðing sé borin fyrir 

skoðunum þeirra. Þar með eru þeir hluti af heild. Við slíkar aðstæður er líklegt að 

nemendur verði öruggir og þá mun þátttaka þeirra í náminu eflist sem vonandi verður 

til þess að vellíðan nemenda aukist og námið verði vonandi árangursríkara.  

6 Lokaorð 

Í þessari rannsókn hefur verið fjallað um hvernig lýðræðisleg þátttaka nemenda birtist í 

skólastarfi og hvaða hæfni telst vera góð til auka lýðræði í skólastarfi. Með því að skoða 

þátttöku nemenda í skólastarfi varð mér ljóst að hún er gerleg ef skipulag í kringum 

hana er gott og hæfni nemenda til virkrar þátttöku í öllu skólastarfi er efld. Enn fremur 

reyndi ég að sýna fram á að hún skiptir máli fyrir nemendur og einstaklingsþróun þeirra 

og síður en svo þarf stjórnleysi að ríkja ef börn fá að ráða (Helga Helgadóttir, 2015). 

 Út frá þeim gögnum, sem ég hef safnað, hef ég fengið hugmyndir og sýn á hvað ég 

get gert til að efla nemendur til þátttöku. Ef lögð er áhersla á þætti eins og félagsfærni 

og skýran ramma, setta af mér og nemendum í sameiningu, má leiða af því líkur að 

námið verði árangursríkt og nemendum liðið vel í skólanum. Ég var afar kennaramiðuð 

þegar ég byrjaði að kenna. Ástæðuna má rekja til reynslu minnar á kennslu, á yngri 

árum í grunnskóla allt til háskólaáranna minna. Þrátt fyrir að hafa verið kennaramiðuð í 

upphafi ferlisins míns sem kennara, sem er ekki svo langur, sá ég fljótt að ég þurfti að 

breyta kennsluháttum. Ég reyndi að fá nemendur til að vera virkari, vekja til umræðna í 

kennslustundum og hlusta á þau. Ég bjó yfir reynsluleysi og lét það á sér finna er kom 

að því að fylgja markmiðum mínum eftir í kennslustund. Þrátt fyrir reynsluleysið, fannst 

mér ég loksins hafa fundið minn farveg í lífinu, ástríðan og viljin var mun kröftugri en 

reynsluleysið þegar ég reyndi að virkja nemendur og gera þá ánægða. Námsumhverfið í 

kringum mig var afar kennaramiðað, brátt fór ég að sjá kennara sem voru ögn 

nemendendamiðaðri og ég byrjaði að fylgjast með þeim. Eftir að ég byrjaði i 

meistaranáminu byrjuðu verkfærin að myndast í höndum mér og hef ég reynt að nota 

þau ítrekað síðan. Ég hef prófað fjölbreytta kennsluhætti, látið nemendur taka þátt í að 

móta kennsluáætlun, verið mun nemendamiðaðri en áður og reynt að kenna og læra 

sjálf lýðræðisleg vinnubrögð. Með nemendamiðuðu námi eins og ég kann best, finn ég 

að þolinmæðin mín eykst, það verður allt skemmtilegra og að sjá hvað börnin hafa fram 

á að færa, er afar gefandi. Allt er lærdómur og er hann ævilangur, ég þarf að vera 

skipulagðari og óhrædd við að gera það sem ég tel vera nemendum fyrir bestu og í 

samvinnu með þeim. Jafnframt hefur mér þótt áhugaverðast í rannsókninni að utan um 

frelsið og sveigjanleikann verður að vera rammi með skýrum forsendum og öllum þarf 

að vera ljóst hvaða væntingar eru gerðar að hverju sinni, eins og rannsóknin sýndi eru 

nemendur færir um að búa sér til vettvang ef þeim finnst þurfa taka á vissum málum til 

að láta raddir sínar heyrast. Kennarar og nemendur þurfa að sjá til þess að samstarf 

virki sem best með góðum samskiptavenjum og ekki skapist stjórnleysi. Það þarf að 

hafa væntingar til nemenda og kennara vegna þess að með væntingum kemur aukin 

ábyrgð. Ég hef notast við aðferðafræði grundaðrar kenningar til að móta kenningu mína 

um þátttöku nemenda í skólastarfi, sem er að lýðræðisleg þátttaka nemenda mótast 

ekki af sjálfsdáðum. Skapa þarf umhverfi og rými til að hún verði til og þróist. Það þurfa 

kennarar að gera í samvinnu við aðra kennara og nemendur. Ef auka á þátttöku 

nemenda í skólastarfi þarf að stuðla að aukinni félagsfærni. Til að efla félagsfærnina 

þarf kennarinn að tengjast nemendum til að vita hvað það er sem drífur þá áfram og 

gerir þá ánægða ánægð og búa til kjöraðstæður að byggja upp sjálfsöryggi þeirra. 

Byggja þarf ofan á reynslu þeirra til að kveikja frekari áhuga og öryggi á einhverju sem 

þeir þekkja lítið. Til að þátttaka nemenda verði virk, þarf að hlusta á raddir þeirra til að 

þeir hafi áhrif. Ef kennarar temja sér lýðræðislegri vinnubrögð auka þeir 

tilfinningahæfni nemenda sem og hæfni við að leita lausna frá mismunandi 

sjónarhornum og bæta félagsfærni. Ef lýðræðislegra vinnubragða er gætt er afar líklegt 

að vellíðan aukist og árangur náist í námi nemenda. 

Rannsóknin er lítil og takmörkuð. Ég er kennari sem er í sífelldri þróun. Í frekari 

rannsóknum þyrfti að skoða í meiri mæli raddir barna og áhrifa þeirra á allt skólastarf 

og læra af því. Einnig þarf að skoða betur viðhorf kennara til lýðræðis í skólastarfi, reyna 

að fá hreinskilin svör, til dæmis við spurningu um hvað stöðvi framfarir í kennslu og 

þátttöku nemenda í skólastarfi, eins og, hvað komi í veg fyrir að breytt sé úr 

kennaramiðuðu námi yfir í nemendamiðað nám. Áhugavert er að vita hvort ástæðan er 

reynsluleysi eða einfaldlega áhugaleysi og – ef svo er – af hverju það stafi. Það er von 

mín að niðurstöður mínar komi ekki einungis mér heldur einnig öðrum kennurum að 

gagni til að bæta starfið í grunnskólum í átt að frekari þátttöku nemenda. Lýðræði í 

skólum er mjög háð því að hlustað sé á raddir nemenda og vilji þeirra til að hafa áhrif sé 

virtur. Með því að nemendur séu virkir þátttakendur í eigin námi og skólastarfi munu 

þeir bera meiri ábyrgð á sjálfum sér og öðrum. Mín skoðun er að lýðræði í skólastarfi og 

aukin þátttaka nemenda gengur upp ef skipulag og áhugi kennara er nægur og í 

lýðræðisþjóðfélagi er í lagi að hafa skoðun, því allir hafa eitthvað að segja!  

